
Урысейм и парламентаризмэм и махуэм 
теухуа КъБР-м и Iэтащхьэ КIуэкIуэ Казбек 

и хъуэхъу 
ПщIэ зыхуэсщI сенаторхэ, депутатхэ! 

Урысейм и парламентаризмэм и махуэмкIэ сигуми си псэми 
къабгъэдэкIыу сынывохъуэхъу!

Хабзэубзыху органхэмрэ властым и къулыкъущIапIэхэмрэ 
къэралым и гъащIэм увыпIэшхуэ щаубыд, социально-экономикэ 
зыужьыныгъэм лъабжьэ быдэ хуэхъу Iуэхугъуэхэр къызэ-
гъэпэщыным, Урысейм и щхьэхуитыныгъэмрэ шынагъуэнша-
гъэмрэ хъумэным, цIыхухэм я псэукIэр егъэфIэкIуэным хэлъ-
хьэныгъэшхуэ хуащI. 

Иужьрей зэманым парламентым и лэжьыгъэм курых хуохъу 
дзэ Iуэху хэхар къызэгъэпэщыным теухуахэр. Закон къыдэзы-
гъэкIхэр еужьэрэкIыу йолэжь дзэ Iуэху хэхам хэтхэм, абыхэм я 
унагъуэхэм ядэIэпыкъуным, къэралымрэ щIыналъэхэмрэ зэ пIэ-
зэрыту заужьынымкIэ хэкIыпIэхэм. 

Си фIэщ мэхъу урысей парламентархэр зэманым къытхуи-
гъэув къалэнхэм дяпэкIи жыджэру зэрыпэджэжынур, ди хэкур 
нэхъри лъэрызехьэ зыщI лъэпкъ Iуэхухэр зэфIэхыным ехьэлIа 
лэжьыгъэр зэрызэфIагъэкIыфынур. 

Узыншагъэ быдэ, жэуаплыныгъэ ин зыпылъ фи лэжьыгъэм 
ехъулIэныгъэ щывиIэну, Къэбэрдей-Балъкъэрым, ди Хэкум ифI 
зыхэлъ Iуэхухэр влэжьыну си гуапэщ.

Къэбэрдей-Балъкъэрым и цIыхухэу пщIэ 
зыхуэсщIхэ!

Сигуми си псэми къабгъэдэкIыу сыныво-
хъуэхъу Гъатхэмрэ Лэжьыгъэмрэ я махуэш-
хуэмкIэ!

А махуэм езым и хабзэ дахэхэр иIэжщ, абы и 
купщIэ нэхъыщхьэр цIыху лэжьакIуэм и гуа-
щIэ дэкIым, абы и зэфIэкIым, и ехъулIэны-
гъэхэм хуащI пщIэрщ. Къэбэрдей-Балъкъэ-
рыр къулейщ цIыху зэчиифIэхэмкIэ, Iуэхур 
 нэгъэсауэ зэфIэхыным жыджэру пэрыт лэжьа-
кIуэшхуэхэмкIэ.  Нобэрей  ди   фIыщIэ пса лъэ-
хэр яхуэгъэзащ зи акъылкIэ, зи гуащIэкIэ, хъер 
къызыпыкI зи IуэхущIафэкIэ экономикэр, 
цIыхухэм я псэукIэр езыгъэфIакIуэхэм, зыу-
жьыныгъэм хуэлажьэхэм, ди щIыналъэм и 

ехъулIэныгъэхэм къахэзыгъахъуэхэм. Псом 
хуэ мыдэжу хъуэхъу псалъэ гуапэхэр яхуэфа-
щэщ республикэм и социально-экономикэ  
щытыкIэр егъэфIэкIуэным зи гуащIэшхуэ 
хэзылъхьа, нобэ щIалэгъуалэр зыпэрыт Iуэ-
хухэм хэгъуэзэнымкIэ щапхъэ яхуэхъу вете-
ранхэм.

Си фIэщ мэхъу дызэкъуэтмэ, дызэры Iыгъмэ, 
Къэбэрдей-Балъкъэрым, Урысейм я ехъу лIэ-
ныгъэхэр къызэрыкI IуэхугъуэфIхэр зэдгъэ-
хъулIэнымкIэ зыхуэдгъэувыжа къалэн псори 
къызэрыдэхъулIэнур, гугъуехь псори къызэ ры-
зэднэкIыфынур.

Си псэм къыбгъэдэкIыу сынывохъуэхъу 
узын шагъэ быдэ, зэIузэпэщыгъэ, сыт хуэдэ 
Iуэхуми ехъулIэныгъэхэр щывиIэну.

Къэбэрдей-Балъкъэрым и Iэтащхьэр Гъатхэмрэ Лэжьыгъэмрэ
я махуэшхуэм и щIыхькIэ цIыхухэм зэрехъуэхъур

Накъыгъэм и 1-р Гъатхэмрэ Лэжьыгъэмрэ я махуэш хуэщ

Дызэкъуэтмэ, дызэрыIыгъмэ...

2012 гъэ лъандэрэ ди къэралым ща-
гъэлъапIэ Урысейм и парламентариз-
мэм и махуэр. Ар а гъэм мэкъуауэ-
гъуэм и 27-м федеральнэ хабзэм тету 
къащтауэ щытащ. Ди къэралым и 
тхыдэм щыяпэ демократие институт 
нэхъыщхьэм - Урысейм и Къэрал 
Думэм - 1906 гъэм лэ жьэн щIидзащ.

УФ-м и Конституцэм ипкъ иткIэ, 1993 
гъэм щегъэжьауэ Урысей Федерацэм 
закон къыдэзыгъэкI и орган нэхъыщхьэр 
Федеральнэ Зэхуэсращ - Урысей Феде-
рацэм и Парламентырщ. Ар палатитIу 
зэхэтщ - ФедерацэмкIэ Советрэ Къэрал 
Думэрэ. ФедерацэмкIэ Советыр Феде-
ральнэ Зэхуэсым и палатэ нэхъыщхьэрщ, 
абы къэралым и хэгъэгу къэс къыб-
гъэдэкI лIыкIуитI хэтщ. Къэрал Думэр 
Федеральнэ Зэхуэсым и палатэ етI-
уанэрщ, депутат 450-рэ хэтщ, ахэр илъэ-
ситху пIалъэ яIэу хах. 

Урысей парламентаризмэр демокра-
тием къыгуэхыпIэ зимыIэ и Iыхьэщ, 
цIыхум и зэфIэкIымрэ и псалъэмрэ пщIэ 
щаIэ жылагъуэ зэхэтыкIэ убзыхуным хуэ-
гъэпса IэнатIэщ. Абы и фIыгъэкIэ жыла-
гъуэм и гъащIэм епха Iуэху зэмылIэужьы-
гъуэхэм зэщIыгъуу унафэ тращIыхьыф, 
цIыху псоми я сэбэп зыхэлъхэр къалъы-
тэурэ.

Парламентаризмэр зэры зэ фIэувар 
къы гуэхыпIэ имыIэу  епхащ Къэбэрдей-
Балъкъэрым ис цIыхубэм я псэукIэми. 
Узэ плъэкIыжрэ абы къикIуа гъуэ гуанэм 
уриплъэжмэ, гу лъумы тэнкIэ Iэмал иIэ-
къым зэман зэ хуэ мыдэхэм къалэн 
зэмылIэу жьыгъуэхэр зэдихьу зэрекIуэ-
кIам, а къалэнхэр депутатхэм пылъ хьэн-
шэу зэрагъэзэщIам. 

Къэбэрдей-Балъкъэр Респуб ликэм и 
Парламентым иригъэкIуэкI лэжьыгъэм и 
унэтIыныгъэ нэхъыщхьэхэм ящыщщ 
къэ рал властым и органхэр, граждан 
жылагъуэ IуэхущIапIэхэр къы зэрызэ-
рагъэпэщ, ахэр зэрыла жьэ хабзэ лъаб-
жьэхэр зэтегъэувэныр. 1997 гъэм фо-
кIадэм и 1-м Парламентым къищтащ 
Къэбэрдей-Балъкъэр Республикэм и 
Конституцэр - Урысей Федерацэм хэт, 
демократие хабзэхэр зи лъабжьэ 
иджырей къэралы гъуэм и япэ конститу-
цэр. Аращ республикэм и жылагъуэ-по-
литикэ щытыкIэр зэпIэзэрытыным, 
лъэпкъ зэмылIэужьыгъуэ куэ дым къа-
хэкIа цIыхубэр зэгу рыIуэным джэлэс хуэ-
хъур. Де путатхэм я Iуэху бгъэдыхьэкIэ 
зэпэшэчарщ, абыхэм я Iущагъымрэ Iэза-
гъымрэщ лъахэр зэман нэхъ гугъум 
къыхэзышыфар, зыу жьыныгъэ гъуэгум 
тезыгъэувар. 

НЭЩIЭПЫДЖЭ  Замирэ. 

ЕджакIуэхэмрэ щIэныгъэ, жылагъуэ IуэхущIапIэхэм Iут 
щIалэгъуалэмрэ пап щIэ къызэрагъэпэщ «Си хабзэуб-
зыху жэрдэм» зэхьэзэхуэм кърикIуахэр дыгъуасэ КъБР-м 
и Парламентым къы щызэщIакъуэжащ.

ЗЭХУЭСЫМ хэтащ республикэм и хабзэубзыху орган нэ-
хъыщхьэм и УнафэщIым и къуэдзэ Къардэн Мурат, 
ЕгъэджэныгъэмкIэ, щIэныгъэмрэ щIалэгъуалэм я Iуэхухэм-
кIэ комитетым и унафэщI Емуз Нинэ, ЩэнхабзэмкIэ, жыла-
гъуэм зегъэу жьынымрэ хъыбарегъащIэ политикэмкIэ коми-
тетым и унафэщI Къумал Заурбэч, депутатхэр, КъБР-м и 
Парламентым и ЩIалэгъуалэ палатэм хэтхэр, курыт еджа-
пIэхэм щIэсхэмрэ абыхэм я щIэныгъэ унафэщIхэмрэ.

ЗэIущIэр къыщызэIуихым, Емуз Нинэ къыхигъэщащ «Си 
хабзэубзыху жэрдэм» зэхьэзэхуэр мы гъэм епщыкIубгъуа-
нэу зэрырагъэкIуэкIыр. 2024 гъэм абы щIалэгъуалэ 70-м 
нэблагъэ хэтащ, лэжьыгъэ 62-рэ зэпеуэм къыщагъэлъэ-
гъуащ. 

- Сыт щыгъуи хуэдэу, лэжьыгъэ нэхъыбэ къезыгъэхьар 
налшыкдэсхэрщ - псори зэхэту 36-рэ мэхъу. Ди гуапэщ рес-
публикэм и Тэрч, Прохладнэ, Дзэлыкъуэ, Май, Лэскэн район-
хэми зыкъамыгъанэу мы Iуэхум къызэрыхыхьари, - жиIащ 
Емузым. - Къыхэзгъэщыну сыхуейт зэхьэзэхуэм  хуагъэхьэзыр 
хабзэ жэрдэмхэм я фIагъымрэ мыхьэнэмри зэрыхэхъуар. 
АдэкIи дыхуейщ мы Iуэхур едгъэфIэкIуэну, щIалэгъуалэ нэ-
хъыбэ къыхэтшэну.

«Си хабзэубзыху жэрдэм» зэпеуэр  -секци 9-кIэ гуэшауэ 
щытащ, социальнэ, щIалэгъуалэ, экономикэ, мэкъумэш по-
литикэм, егъэджэныгъэм, къэрал ухуэкIэмрэ цIыху хэм я 
 хуитыныгъэхэмрэ, зыхъумэ жыныгъэмрэ шынагъуэнша-
гъэмрэ, спортымрэ туризмэмрэ, бюджет, налог хабзэхэм 
ятещIыхьауэ. Лэжьыгъэ нэхъыфIу 26-рэ ягъэбелджылащ: 
япэ увыпIэр 12-м хуагъэфэщащ, етIуанэр - 11-м, ещанэр - 
8-м. Емуз Нинэ зэрыжиIамкIэ, зэхьэзэхуэр зэрырагъэкIуэкI 
щIыкIэм зэхъуэкIыныгъэ халъ хьэнущ - ятха лэжьыгъэм 
щытепсэ лъы хьыж Iыхьэ хэту ящIынущ. 

Зэхуэсым цIыху зыбжанэм я лэжьыгъэхэм я презентацэ 
щагъэлъэгъуащ.  КъБР-м и Парламентым и ЩIалэгъуалэ па-

латэм хэт Мэшыкъуэ Астемыр зытеп сэлъыхьа лэжьыгъэр 
 теухуат «Коммунальнэ Iуэхутхьэбзэхэмрэ зыщIэс пэшхэмрэ 
щIат уасэм и Iыхьэ цIыху щхьэхуэхэм етыжыным теухуауэ» 
КъБР-м и Законым, «КъБР-м щыпсэу цIыху гуэрхэм къэра-
лым зэрызащIигъакъуэм и IуэхукIэ» КъБР-м и Законым, 
 «КъБР-м и хабзэ щхьэхуэхэм  зэхъуэкIыныгъэхэр хэлъхьэным 
ехьэлIауэ» республикэ законым и проектым.  КъБКъУ-м и 
Медицинэ колледжым и студент Мэрзей Рустам игъэ хьэ-
зырат узыншагъэм теухуауэ цIыхухэм ящIэн хуей Iуэху-
гъуэхэм зэрыщагъэгъуазэ Iэмалхэр егъэфIэкIуэным, Май 
районым и щIыпIэ администрацэм дэлажьэ щIалэгъуалэ 
советым хэт Тищенкэ Анастасие утыку кърихьащ муниципаль-
нэ щIыналъэхэм я комиссэхэм я Iуэху убзыхукIэм зэрызиу-
жьы ным, Къамлыкъуэ къуажэм и курыт школым и 9-нэ клас-
сым щеджэ Къанкъул Элинэ тетхыхьащ ебгъуанэ класс къэ-
зыуххэм экзамен щаткIэ гугъуехь зыIууэхэмрэ абыхэм я 
хэкIыпIэхэмрэ, КъБР-м и Парламентым и ЩIалэгъуалэ па-
латэм хэт КIузэмыщ Алимрэ КъБР-м и къэрал, жылагъуэ Iэ-
натIэ Iутхэм лэжьыгъэмкIэ я инспектор нэхъыщхьэ Соблыр 
Теймураз рэ я тхыгъэр теухуат зи щхьэ хуэлэжьэж хэм ехьэлIа 
зэгурыIуэныгъэхэр хабзэ и лъэныкъуэкIэ зэрызэрагъэзахуэ 
Iэмалхэм ды щIагъупхъэхэм. 

ЩIалэгъуалэм я лэжьыгъэхэм едэIуа нэужь, зэпеуэм 
текIуэныгъэ къыщызы хьахэмрэ абыхэм я щIэныгъэ лэжьа-
кIуэхэмрэ щIыхь тхылъхэмрэ саугъэтхэмрэ иратащ. 

Къардэн Мурат къызэхуэсахэм щехъуэхъум, къыхигъэ-
щащ зэпеуэм хэтыну хуейхэр гъэ къэс нэхъыбэ зэрыхъур, 
къызэгъэпэщакIуэхэри я Iуэху бгъэдыхьэкIэр ирагъэфIэ-
кIуэным зэрыхущIэкъур. Абы къызэгъэпэщакIуэ гупми 
ныбжьы щIэхэр зыгъэхьэзыра щIэныгъэ уна фэщI хэми фIы-
щIэ яхуищIащ, иджыри ехъу лIэныгъэ куэд яIэну зэригуапэр 
дыщIи гъуащ.

- Мы Iуэхур фи япэ лъэбакъуэу аращи, политикэ хъуми 
 гъащIэм нэгъуэщI и лъэныкъуэу щытми, иджыри ехъулIэны-
гъэшхуэхэр къызэрыдэкIуэнур фи фIэщ фщIы, зэры-
зывужьыным сыт щыгъуи иужь фит», - яжриIащ щIалэгъуа-
лэм Къумал Заурбэч.

БАГЪЭТЫР  Луизэ. 

Нобэ  Урысейм  и  парламентаризмэм  и  махуэщ

ЦIыхубэ
зэгурыIуэныгъэм

и джэлэс

ЩIалэгъуалэм я хабзэубзыху жэрдэмхэр

Мэлыжьыхьым и 25 - 26 ма-
хуэхэм Санкт-Петербург ще кIуэ-
кIащ Урысей Федерацэм и Фе-
деральнэ Зэхуэсым деж щыIэ 
Хабзэубзыхухэм я советым и 
зэIущIэ. Абы хэтащ КъБР-м и 
Парламентым и УнафэщI, Сове-
тым социальнэ политикэмкIэ и 
комиссэм, дунейпсо зэдэлэ-
жьэ  ныгъэмкIэ и комиссэм хэт 
Егоровэ Татьянэ. 

УРЫСЕЙМ и парламентариз-
мэм и махуэм ирихьэлIэу УФ-м и 
Президент Путин Владимир яхуэ-
защ Хабзэубзыхухэм я советым 
хэтхэм икIи махуэшхуэмкIэ ехъуэ-
хъуащ: 

- Мы махуэшхуэр щыдгъэлъа-
пIэкIэ, ди къэралыгъуэмрэ хаб-
зэубзыху творчествэмрэ, цIыху-
бэм унафэр зэраIэщIэлъым и 
щы  хьэт институтыр зэрызэфIэу-
вамрэ зэрызиужьамрэ щIыхь 
хуэт  щIу аращ. ДызыпхыкI зэма-
нымрэ къэхъукъащIэхэмрэ щ ы-
хьэт тохъуэ ди деж къэса а хаб-
зэхэм, парламентаризмэр гъэ-
бы дэным, Урысейм и жылагъуэ-
политикэ системэм зегъэу жьы-
ным ехьэлIахэм мыхьэнэшхуэ зэ-
раIэр. 

Ди къэралым и УнафэщIым 
къыхигъэщащ хабзэубзыху 
 органхэмрэ парт фракцэхэм-
рэ Урысейм и Правительст-
вэм, Федерацэм хыхьэ хэ-
гъэгухэм я Iэтащ хьэхэм куп-

щIафIэу зэра дэ лажьэр. 
- Нобэ псори нэхъ дызэзыпх 

Iуэхуу щыIэр, дауи, дзэ Iуэху хэ-
хам щыIэ ди лIыхъужьхэм да зэ-
ры дэIэпыкъурщ, абыхэм я уна-
гъуэхэм зэрызащIэдгъакъуэрщ. 
Абыхэм папщIэ хабзэ щхьэхуэ-

хэр къэтщтащ, псэуныгъэм 
ехьэ  лIа шэсыпIэхэр дубзы- 
хуащ. Ахэр дяпэкIи нэхъ евгъэ-
фIэкIуэну, щы   ты кIэм елъытауэ 
хэкIыпIэхэр къэвгъуэтыну сы ны-
волъэIу, - жиIащ Путиным. 

Президентыр тепсэлъыхьащ 

егъэ джакIуэхэм, дохутырхэм, 
бю  джетым и лэжьакIуэхэм я 
 улахуэр зэрат щIыкIэщIэм мы-
хьэ нэ ин зэриIэм. 

Хабзэубзыхухэм я советым хэт-
хэм защыхуигъазэм къэрал Уна-
фэщIым къыхигъэщащ Урысейм 
лъэпкъ зэгурыIуэныгъэр зэры-
щы  нэхъыщхьэр. 

- Сытым дежи феужьэрэкIыу 
федеральнэ, щIыналъэ закон-
хэм фыхэплъэну, жэуаплыныгъэ 
ин фхэлъу а Iуэхум фыбгъэды-
хьэну сыныволъэIу, псом хуэмы-
дэу гулъытэ хуэфщIын хуейщ япэ 
идгъэщ Iуэхугъуэхэм, лъэпкъ 
зыу  жьыныгъэр гъэкIуэтэным, 
 хабзэубзыху Iуэхум иджырей тех-
нологие Iэмалхэр къыщыгъэ-
сэбэпыным, бжыгъэр зи лъабжьэ 
платформэхэм фыщылэжьэ-
ным, цIыхухэм жаIэр фи деж къэ-
сы ным, - къыхигъэщащ Путин 
Владимир.

А махуэ дыдэм зэхэтащ Уры-
сей Федерацэм и Федеральнэ 
Зэ хуэ сым ФедерацэмкIэ и Сове-
тым деж щыIэ Хабзэубзыхухэм я 
советым хэтхэм я зэIущIэ. Ар ира-

гъэкIуэкIащ Хабзэубзыхухэм я 
советым и унафэщIхэу Федера-
цэмкIэ Советым и Iэтащхьэ 
 Матвиенкэ Валентинэрэ Къэрал 
Думэм и УнафэщI Володин 
 Вячеславрэ. Абы щытепсэ лъы-
хьащ 2024 гъэм мазаем и 29-м 
Урысей  Федерацэм и Президент 
Путин Владимир Федеральнэ 
Зэхуэсым Зэрызыхуигъэзам 
 къы щигъэлъэгъуа Iуэхугъуэхэм, 
псом хуэ мыдэу къалъху сабий-
хэм я бжыгъэр хэгъэхъуэным, 
бынунагъуэшхуэхэм ядэIэпы-
къуным теухуахэм, «Комплекс-
ное развитие сельских террито-
рий» къэрал программэр зэра-
гъэзащIэм, къуа жэхэм щекIуэкI 
ухуэныгъэ хэр къэпщытэным 
ехьэлIахэм. 

КъищынэмыщIауэ, Хабзэуб-
зы хухэм я советым Таврическэ 
уардэунэм зэIущIэ щригъэ кIуэ-
кIащ УФ-м и сенаторхэр, Къэ-  
рал Ду мэм и депутатхэр хэту. 
Ахэр теп  сэ  лъыхьащ псэукIэм зе-
гъэу жьыным, шынагъуэншагъэр 
къы   зэгъэпэщыным, Iулъ хьэм пэ-
щIэ тыным, мэкъумэш полити-
кэм, псэупIэ-коммунальнэ Iэна-
тIэм. Апхуэдэуи къулыкъущIэ хэм 
зэпкърахащ Урысей-Африкэ етIу-
анэ саммитым кърикIуахэр, аф-
рикэ къэралхэм я хэгъэгухэм 
зэрадэлэжьапхъэ жыпхъэхэр.

КъБР-м и Парламентым и 
пресс-IуэхущIапIэ.

Зэманыр щыхьэт тохъуэ

Мы махуэхэм

Зыгъэхьэзырар
ЩХЬЭЩЭМЫЩI  Изэщ.

Бжьэм ууей-сысей яIэкъым, 
зэдолажьэри зэдошхэж.

Лъэпкъ Iущыгъэ:

Мэлыжьыхьым и 28,
тхьэмахуэ

Лэжьыгъэр хъумэным и ду-
нейпсо махуэщ

Къуэш зэрыщIа къалэхэм я 
дунейпсо махуэщ

«ДэIэпыкъуэгъу псынщIэм» 
и лэжьакIуэхэм я махуэщ

Химие шынагъуэншагъэм и 
махуэщ

1874 гъэм къалъхуащ Хэку за-
уэшхуэм быни 9, зы нысэ, 
 къуэрылъху-пхъурылъхуу 3 зы-
гъэкIуа шапсыгъ анэ Щхьэла-
хъуэ Чэбэхъан.

1902 гъэм къалъхуащ шэр-
джэс тхакIуэ ДыщэкI Му-
хьэмэд.

Дунейм и
щытыкIэнур

   «pogoda.yandex.ru» сайтым 
зэритымкIэ, республикэм пшэр 
техьэ-текIыу щыщытынущ.  Хуа-
бэр махуэм   градус 22 - 27-рэ, 
жэщым градус 16 щыхъунущ.

Мэлыжьыхьым и 29,
блыщхьэ

Къафэм и дунейпсо махуэщ
Химие Iэщэ къызэрагъэ-

сэбэпам и зэранкIэ дунейм 
ехыжахэм я фэеплъ махуэщ

Урысейм ягу къыщагъэкIыж 
МЧС-м и лэжьакIуэхэу зи къа-
лэн зыгъэзащIэу хэкIуэдахэр

1942 гъэм Къардэн Къубатий 
Ленин орденыр етIуанэу къра-
тащ.

1964 гъэм ЩоджэнцIыкIу 
Алий и цIэр зезыхьэ Къэбэрдей 
къэрал драмэ театрым щагъэу-
ващ «Лалуцэ» япэ балетыр.

Дунейм и
щытыкIэнур

   «pogoda.yandex.ru» сай-          
тым зэритымкIэ, республикэм 
 уфауэ щыщытынущ. Хуабэр 
ма хуэм градус 24 - 27-рэ, жэ-

щым градус 15 щыхъунущ. 

Мэлыжьыхьым и 30,
гъубж

Урысейм и МафIэсгъэун-
кIыфIхэм я махуэщ

1949 гъэм къалъхуащ билогие 
щIэныгъэхэмкIэ доктор, 
 КъБКъМУ-м и профессор, 
 КъБР-м щIэныгъэхэмкIэ щIыхь 
зиIэ и лэжьакIуэ Дзу Руслан.

1953 гъэм къалъхуащ фило-
логие щIэныгъэхэмкIэ доктор, 
КъБКъУ-м и профессор 
ЩоджэнцIыкIу Нинэ.

Дунейм и
щытыкIэнур

   «pogoda.yandex.ru» сайтым 
зэритымкIэ, республикэм уфа-
уэ щыщытынущ. Хуабэр ма-
хуэм градус 21 - 24-рэ, жэщым 
градус 15 щыхъунущ. 

Накъыгъэм и 1,
бэрэжьей

Гъатхэмрэ Лэжьыгъэмрэ я 
махуэшхуэщ

1929 гъэм Джылахъстэнейм 
псыщIэгъэлъадэр щаутIып-
щащ.

1941 гъэм Налшык сабий ста-
дион къыщызэIуахащ.

1923 гъэм къалъхуащ къэрал 
лэжьакIуэу, КъБР-м Правите-
льствэм и УнафэщIу 1969 - 1984 
гъэхэм щыта Къущхьэ КIыщы-
къуэ.

1934 гъэм къалъхуащ КъБР-м 
щэнхабзэмкIэ щIыхь зиIэ и лэ-
жьакIуэ Урыс Мухьэзир.

1939 гъэм къалъхуащ хьэ ры-
чэтыщIэ, техникэ щIэныгъэ-
хэмкIэ доктор, Адыгэ Респуб-
ликэм и Президенту щыта 
Щэумэн Хьэзрэт.

1942 гъэм къалъхуащ КъБР-м 
щэнхабзэмкIэ щIыхь зиIэ и 
лэжьакIуэ Къалэ Владимир.

1943 гъэм къалъхуащ къэрал 
къулыкъущIэ, политик, жыла-
гъуэ лэжьакIуэ Нэхущ Заурбий.

1955 гъэм къалъхуащ къэбэр-
дей тхакIуэ Емкъуж Мухьэмэд.

Дунейм и
щытыкIэнур

   «pogoda.yandex.ru» сайтым 
зэритымкIэ, республикэм уфа-
уэ щыщытынущ. Хуабэр ма-
хуэм градус 16 - 19, жэщым гра-
дуси 10 щыхъунущ.

Накъыгъэм и 2,
махуэку

1920 гъэм Къэбэрдей-Балъ-
къэрым япэ щэбэт щIыхьэху 
щекIуэкIащ.

1934 гъэм Налшык Пионер-
хэм я унэ къыщызэIуахащ.

1922 гъэм къалъхуащ фи-
лологие щIэныгъэхэмкIэ док-
тор, КъБР-м щIэныгъэхэмкIэ 
щIыхь зиIэ и лэжьакIуэ Урыс 
Хьэталий.

1930 гъэм къалъхуащ «Ленин 
гъуэгу» (иджы - «Адыгэ пса-
лъэ») газетым и редактор                 
нэхъыщхьэу щыта ТIажь            
Пётр.

1941 гъэм къалъхуащ къэрал 
къулыкъущIэу, УФ-м и Къэзыбж 
палатэм и япэ унафэщIу щыта, 
экономикэ щIэныгъэхэмкIэ 
доктор, профессор, Къэрмо-
къуэ Хьэчим.

Дунейм и
щытыкIэнур

   «pogoda.yandex.ru» сайтым 
зэритымкIэ, республикэм уфа-
уэ щыщытынущ. Хуабэр ма-
хуэм градус 13 - 18, жэщым гра-
дус 12 щыхъунущ. 

Адыгэ ныпым и махуэр мэлыжьыхьым и 25-м Къэбэрдей- 
Балъкъэрым щагъэлъэпIащ. Апхуэдэ зэхыхьэхэм ящыщ зыуэ 
щытащ КъБР-м Профсоюзхэм щэнхабзэмкIэ я уардэунэм кон-
церт щекIуэкIар. 

ИУЖЬРЕЙ илъэсхэм махуэшхуэр жыджэру ягъэлъапIэ  хъуащ. 
Iуэхур   нэхъыжьхэми   даIыгъ. Лъэпкъ зэ къуэтыныгъэм и   дамы-
гъэ хъуа Адыгэ ныпым и тхыдэр жыжьэ къыщожьэ.  Дунейпсо   
Адыгэ Хасэм и ГъэзэщIакIуэ комитетым мэлыжьыхьым и 25-р 
Адыгэ ныпым и махуэу игъэуващ  икIи 2010 гъэм щыщIэдзауэ    
яIэт. 

Пшыхьыр ягъэдэхащ республикэм и уэрэджыIакIуэ, къэфакIуэ 
нэхъыфIхэм. Лъэпкъ фащэ екIур зыщыгъ артистхэм махуэшхуэм 
зыдащIу утыкур ягъэбжьыфIащ. 

ЛIэщIыгъуэкIэрэ узэIэбэкIыжмэ, шапсыгъхэми, къэ бэр-
дейхэми,  абазэххэми, бжьэдыгъухэми, адрей ди лъэпкъэ гъухэми 
нып диIэу щытащ. Адыгэхэр зэхуэс ин щыкIуэкIэ, зэуапIэм 
щыIухьэкIэ ар я Iэпэгъут. Бэракъым цIыхухэр зэкъуэтыныгъэм 
къыхуреджэ, хабзэ, нэмыс яхэлъыным, нэхъыжьхэм - пщIэ, нэ-
хъыщIэхэм - гулъытэ яхуэщIыным  хуеущий. Шылэ щэкIым 
къыхэщIыкIа адыгэ нып щхъуантIэр и теплъэмкIэ нэгъуэщI куэ-
дым йофIэкI икIи ар мамырыгъэм и дамыгъэщ. Абы тет вагъуэ         
12-р адыгэ лъэпкъхэм я бжыгъэщ, я щхьэхуитыныгъэм щIэбэну 
къызэрекIуэкIар абы тет шабзищ зэблэдзам къагъэлъагъуэр. 

Адыгэ ныпым и махуэр Къэрэшей-Шэрджэс, Адыгэ республи-
кэхэм, ди лъэпкъэгъухэр щыпсэу щIыпIэ, къэрал зэмылIэужьы-
гъуэхэм щагъэлъапIэу къокIуэкIыр.

ТЕКIУЖЬ  Заретэ.
Сурэтыр  КЪАРЕЙ  Элинэ  трихащ.

Мамырыгъэм
и дамыгъэ

Къэбэрдей-Балъкъэрым мэ-
лыжьыхьым и 26-м IуэхущIапIэ 
78-м щатхащ Хэку зауэшхуэм  
теухуа «ТекIуэныгъэм и дик-
тант» урысейпсо тхыдэ диктан-
тыр. Ар теухуауэ щытащ Ле-
нинград къалэр щхьэхуит 
къызэращIыжрэ илъэс 80 
зэрырикъум,  СССР-м и гъу-
напкъэхэм совет зауэлI хэр 
зэрикIам, фронтым щыIа 
тхакIуэхэм ящыщу зи юби-
лейхэм, нэгъуэщIхэми. Iуэхур 
мы гъэм еханэу къызэра-
гъэпэщ.

ЖЭРДЭМЫР зейхэм я дэIэпы-
къуэгъущ Урысей тхыдэ зэгу-
хьэныгъэр, Урысей дзэ-тхыдэ 
 зэгухьэныгъэр, «Волонтёры По-
беды» зэщIэхъееныгъэр, ми-
нистерствэхэмрэ Iуэ хущIапIэ 
щхьэ хуэхэмрэ, уней, къэрал, 

«ТекIуэныгъэм и диктантым» зрагъэубгъу
жылагъуэ IуэхущIапIэхэр.

Хабзэ хъуауэ, Къэбэрдей- 
Балъкъэрым и цIыхухэр дапщэ-
щи жыджэру хэтщ дзэм, хэкур 
фIыуэ лъагъуным, тхыдэм  теухуа 
зэхыхьэхэм. Иджыри апхуэ-        
дащ. Iуэхум хэтащ «Урысей зэ-
къуэт» политикэ  партым и депута-
тхэмрэ республикэ унафэ щI-
хэмрэ. 

ЗауэлI щIыхьым и къалэу 
 къа лъыта Налшык къалэр къап-
щтэмэ, Бэрбэч Хь. и цIэр зезыхьэ 
КъБКъУ-м, КIуэкIуэ Валерэ и 
цIэр зезыхьэ  КъБКъАУ-м, Гъуаз-

Iэмал иIащ Iуэхум хэтыну. Къи-
щынэмы щIауэ, диктантыр зэ пэ-
IэщIэу щатхащ диктантпобеды.
рф сайтым и «Тестхэр» Iыхьэм. 

Iуэхум теухуа пощт маркэхэр 
къыдагъэкIащ икIи ахэр япэу ща-
гъэлъэгъуащ Москва Те-
кIуэныгъэм и музейм. Диктан-
тым теухуа пощт маркхэм Iуэ хум 
нэхъри зригъэубгъуну къа-
лъытэр. 

БЖЬЫХЬЭЛI Розэ.
Сурэтхэр КЪАРЕЙ Элинэ 

трихащ.

джэхэмкIэ Кавказ Ищхъэрэ 
къэрал институтым, Урысей 
МВД-м Краснодар щIэныгъэм 
щыхагъа хъуэу щиIэ университе-
тым и к ъудамэу Кавказ Ищ-
хъэрэм щыIэм, Мэлбахъуэ Тим-
борэ и цIэр зезыхьэ КъБР-м и 
Лъэпкъ къэрал библиотекэм, 
Налшык къалэм и гимназие №1, 
№29-хэм, курыт еджапIэхэу №7, 
9, 14, 25, 26, 33-хэм. Къи нэ мы-
щIауэ, «ТекIуэныгъэм и диктан-
тыр» Европэм и бгы нэхъ лъагэ 
дыдэм - Iуащхьэмахуэ, - щат-
хащ. 

Къэралыр къапщтэмэ, «Те-
кIуэныгъэм и диктантыр» Iуэ-        
хущIапIэ мин 26-м щатхащ.   Абы 
щыщу 200-р дуней псом и къэ-
рал 58-м къыщызэрагъэ пэщащ. 
IуэхущIапIэ 1 минрэ  щитхум           
къы зэрагъэпэщащ УФ-м Шына-
гъуэншагъэмкIэ и министер-
ствэм, МЧС-м, Урысей гвардием, 
МВД-м. 

Тхыдэ диктантыр зэуэ щатхащ 
кхъухьлъэтапIэхэм, ма фIэгухэм, 
гъущI гъуэгу вок залхэм, заповед-
никхэм, музейхэм, космод-
ромхэм. Гупыж зыщI дэтхэнэми 

Зи псалъэм Iулыдж иIэ
ЩIэныгъэр дапщэщи щытщ 

икIи щытынущ къэралпсо 
зыужьыныгъэм и джэлэсу, 
абы и IэнатIэ нэхъыщхьэу, 
сыту жыпIэмэ, щIэныгъэ 
 куумрэ цIыху зэчиймрэщ дэт-
хэнэ къэралри лъэщ зыщIыр. 
ГъащIэм мыхьэнэшхуэ щы-
зиIэ а IэнатIэм зиужьыныр, 
дауи, елъытащ абы пэрыт 
IэщIагъэлIхэм ябгъэдэлъ 
зэфIэкIхэм, яхэлъ жыджэра-
гъымрэ я къалэнхэмкIэ зыха-
щIэ жэуаплыныгъэмрэ. Зи 
 гугъу тщIы а хьэлхэм я нэ-
хъыфIхэмкIэ Тхьэр зыхуэупса 
щIэныгъэлI куэд исщ ди щIы-
налъэм, зыIэрагъэхьэ ехъу-
лIэныгъэхэр хэкум и зыу жьы-
ныгъэмрэ абы и зыузэщIыны-
гъэмрэ нэсу хуагъэлажьэу. 

АПХУЭДЭЩ ди тхыгъэр зы-
теухуа адыгэ еджагъэшхуэр - 
КъБР-м щIэныгъэхэмкIэ щIыхь 
зиIэ и лэжьакIуэ, биологие 
щIэныгъэхэмкIэ доктор, 
 КъБКъУ-м къыщызэрагъэпэ-
ща япэ щIэныгъэ-егъэджэны-
гъэ-производствэ IэнатIэм, 
Бгылъэ щIыпIэхэм я экологи-
емкIэ щIэныгъэ-къэхутакIуэ 
 лабораторэм, университетым 
биологиемрэ экологиемкIэ, 
щIыуэпсыр къэгъэсэбэпыным-
кIэ и кафедрэм я унафэщI, про-
фессор цIэрыIуэ Дзу Руслан 
Исмэхьил и къуэр. ЩIэныгъэлI 
щыпкъэм и ныбжьыр  мэ лы-
жьыхьым и 30-м илъэс 75-рэ 
ирокъу. Лъэпкъ щIэныгъэм и 
зыужьыныгъэм хэлъхьэныгъэ 
ин хуэзыщIа, абы и къэкIуэнум 
псэ хьэлэлкIэ хуэлажьэ IэщIа-
гъэлI пажэхэм, цIэрыIуэхэм 
 хуэфащэ дыдэу халъытэ Дзу 
Руслан.

ЗэрыжаIэщи, цIыхум гъа-
щIэм щызыIэригъэхьэ ехъу-
лIэныгъэхэм я нэхъыбапIэм 
 къежьапIэ хуэхъур ар щалъхуа 
унагъуэращ. Дзэлыкъуэ щIына-
лъэм хыхьэ Сэрмакъ адыгэ 
 къуажэшхуэм пщIэ зиIэу дэса-
хэм ящыщщ Дзухэ Исмэхьилрэ 
Хьэнифэтрэ. Абыхэм я уна-
гъуэшхуэм (зэшыпхъуиплIрэ 
зэкъуэшитIрэ хъурт зэрыбы-
ныр) я сабий пажэт Руслан цIэ 
дахэр зыфIаща щIалэ цIыкIур. 
Хэку зауэшхуэм иужь ита лъэ-
хъэнэ хьэлъэм и сабиигъуэр 
 хиубыдами, ар къэхъурт къэ-
зыухъуреихь дунейр фIэ хьэ-
лэмэту, наб дзэгубдзаплъэу, 
жану. Куэдым зэрытщIэщи, 
щыпэлъхур адэ-анэм дапщэщи 
я тегъэщIапIэщ, я дэIэпы къуэ-
гъу нэхъы щхьэщ, я дзыхьрэ я 
щхьэрэ зрахьэлIэщ, иужь къи-
увэ анэкъилъхухэм щапхъэрэ 
гъуэгугъэлъагъуэрэ яхуэхъущ. 
Ап хуэдэт Дзухэ я унагъуэри. 

Рус ланщ зэщхьэгъусэхэм япэ 
Iэпыдзлъэпыдзу, унагъуэ Iуэ ху-
хэмкIи нэхъыщIэхэр пIынымкIи 
сэбэп хъууэ къакъуэтар. А къа-
лэнхэм псом хуэмыдэжу 
мыхьэнэшхуэ яIэ хъуат, быным 
я адэр дунейм ехыжа нэужь. 
Сабийхэм яхуэщIапхъэ псори и 
закъуэу зи пщэм къыдэхуа анэм 
Русланщ щIэгъэкъуэныфIу 
иIар. И бын пажэр и дэIэпы-
къуэгъуу, Хьэнифэт хулъэкIащ 
сабий нэхъыщIэхэри лъэ 
быдэкIэ игъэувын, я гур яфIэ-
мыкIуэдрэ гъащIэм и IэфIыр 
зыхащIэу къигъэтэджын. 

Жылэм дэт курыт школыр 
1967 гъэм ехъулIэныгъэкIэ 
къэзыуха Руслан щIэныгъэ лъа-
гэм хуэпабгъэрт. А гуращэр и 
гъуазэу, Руслан щIэтIысхьащ 
КъБКъУ-м и химие-биологие 
къудамэм. Студент илъэсхэри 
абы ирихьэкIащ Iуэхугъуэ 
зэмылIэужьыгъуэ куэдкIэ гъэн-
щIауэ. Еджэным къыщыдэхуэ 
зэманыр хухихырт къэхутэны-
гъэхэр егъэкIуэкIыным, дэзы-
хьэха зоологие унэтIыныгъэм и 
щэхухэм нэхъ куууэ щыгъуазэ 
зыхуэщIыным. ЩIэныгъэ нэ-
хъыщхьэ зэрызригъэгъуэтам 
щыхьэт техъуэ и дипломыр 
Дзум къыIэрыхьэжащ 1972 
гъэм.

ЗэфIэкIышхуэ къызыкъуэ-
кIыну зыкъэзыгъэлъэгъуа Iэ-
щIагъэлI ныбжьыщIэр еджапIэ 
нэхъыщхьэм къагъэнащ, иубла 
и къэхутэныгъэхэм адэкIи пра-
гъэщэну, щIэныгъэ куум хашэ-
ну. Куэд дэмыкIыу Руслан 
ягъэуващ университетым щIэ-
рыщIэу къыщызэIуахыжа ме-
дико-биологие лабораторэм и 
унафэщIу. РАН-м КъэкIыгъэ-
хэмрэ псэущхьэхэмрэ я эколо-
гиемкIэ и институтым, КъБР-м 
ЩIыуэпс хъугъуэфIыгъуэхэмрэ 
дыкъэзыухъуреихь дунейр 
 хъумэнымкIэ и министерствэм, 
Къэбэрдей-Балъкъэр мэзкъуэ-

дым, «Iуащхьэмахуэ лъапэ» 
Лъэпкъ паркым я нэIэм щIэт а 
IэнатIэм лэжьыгъэ купщIафIэ 
куэд щызэфIихащ Дзум, про-
фессор цIэрыIуэхэр и чэн-
джэщэгъуу, студент щIалэгъуа-
лэри къэхутэныгъэхэм ириша-
лIэу.

ЕджапIэ нэхъыщхьэм и IэщIа-
гъэлIхэм я чэнджэщым тету, 
Дзу Руслан щIэтIысхьащ 
 КъБКъУ-м и аспирантурэм икIи 
1982 гъэм ирихьэлIэу хьэзыр 
ищIащ ипэ илъэсхэм иригъэ-
кIуэкIа къэхутэныгъэ хьэлэмэт-
хэр лъабжьэ зыхуищIа и дис-
сертацэ лэжьыгъэр. Ар Дзум 
ехъулIэныгъэкIэ щыпхигъэ -
кIащ РАН-м и къудамэу Сверд-
ловск къалэм (иджы Екате-
ринбург) къалэм щыIэм икIи 
биологие щIэныгъэхэмкIэ кан-
дидат  хъуащ. 

КъыкIэлъыкIуэ илъэсхэри 
лэжьыгъэ купщIафIэ зэмы-
лIэужьыгъуэхэмкIэ гъэнщIауэ 
ирихьэкIащ щIэныгъэлIым. 
Университетым студентхэр 
зэрыщригъаджэм къыдэкIуэу, 
абы иригъэкIуэкIырт щIэныгъэ-
къэхутэныгъэ хьэлэмэтхэри. 
ЛIэщIыгъуэ блэкIам и 90 гъэхэм 
и кум Дзу Руслан утыку ири-
хьащ иджыри къэс зэфIиха 
къэхутэныгъэхэр къыщызэщIи-
къуэжа лэжьыгъэшхуэ. ЩIэны-
гъэ дунейм пщIэшхуэ щызиIа а 
лэжьыгъэри адыгэ щIэны-
гъэлIым щытхъу пылъу щыпхи-
гъэкIащ РАН-м КъэкIыгъэхэмрэ 
псэущхьэхэмрэ я экологиемкIэ 
и институт цIэрыIуэм. «Биоло-
гие щIэныгъэхэмкIэ доктор» цIэ 
лъагэр хуэфащэ дыдэу зыфIа-
ща Дзум куэд дэмыкIыу къы-
хуагъэфэщащ кафедрэм и 
профессор къулыкъури, зы 
илъэс нэхъ дэмыкIыуи хахащ 
КъБКъУ-м биологиемрэ гисто-
логиемкIэ и кафедрэм и 
унафэщIу. А къулыкъум пэрыту 
Руслан хэпщIыкIыу иригъэ фIэ-

кIуащ кафедрэм щызэфIах 
лэжьыгъэхэр. Абы и жэрдэмкIэ 
кафедрэм и IэщIагъэлIхэр 
зэлэжь унэтIыныгъэхэм къахэ-
хъуащ щIыуэпсыр хъумэнымрэ 
абы и хъугъуэфIыгъуэхэр къэ-
гъэсэбэпынымрэ ехьэлIахэр. 

Дзу Руслан Исмэхьил и къуэр 
зи зэфIэкIрэ щIэныгъэкIэ зи 
цIэр жыжьэ Iуа IэщIагъэлIщ. 
ЗэхэщIыкI куу зиIэ щIэныгъэ-
лIым и гупсысэхэри Iуэху 
еплъыкIэхэри къызэрымыкIуэу 
хьэлэмэтщ. Зыпэрыт IэнатIэм-
кIэ жэуаплыныгъэ лъагэ зы-
хищIэу, Дзум къызэрегъэпэщ 
икIи ехъулIэныгъэфIхэр зыIэри-
гъэхьэу зэфIех биологие, эко-
логие щIэныгъэ унэтIыныгъэ-
хэм ятещIыхьа къэхутэныгъэ 
инхэр. Абыхэм ятеухуа лэжьы-
гъэхэр и куэдщ еджагъэшхуэм. 
Псори зэхэту къапщтэмэ, Дзу 
Руслан и къалэмыпэм къыпы-
кIащ лэжьыгъэ 300-м щIигъу. 
Абыхэм яхэтщ щIэныгъэ тхыгъэ 
хьэлэмэтхэри, монографие 
купщIафIэхэри, студентхэмрэ 
аспирантхэмрэ къагъэсэбэ-
пыпхъэ методикэхэри, програм-
мэ зэмылIэужьыгъуэхэри. 

 ЩIэныгъэлIым гулъытэшхуэ 
хуещI зи IэщIагъэмкIэ зэфIэкI 
лъагэхэр зыбгъэдэлъ IэщIа-
гъэлIхэр гъэхьэзырыным. Дзур 
пщIэ хуащIу хагъэхьащ диссер-
тацэ советхэм икIи абы и нэIэм 
щIэту, езыр я щIэныгъэ уна-
фэщIу ягъэхьэзыращ канди-
дат, доктор лэжьыгъэу пщIы 
бжыгъэхэр икIи ехъулIэны-
гъэкIэ пхагъэкIащ. Ар апхуэдэу 
хэтщ РАН-м ТериологиемкIэ 
(шэ ефэ псэущхьэхэм) и зэ-
гухьэныгъэм, ЩIэныгъэхэмкIэ 
Дунейпсо Адыгэ Академием и 
академикщ, КъБР-м и Парла-
ментым щIыуэпсыр хъумэным-
кIэ и эксперт гупым хэтщ. Дзу 
Руслан и цIэр ихуащ «ЩIэны-
гъэлI цIэрыIуэхэр» щIэнгъуа-
зэм. 

Зи псалъэм Iулыдж иIэ еджа-
гъэшхуэр щIэх-щIэхыурэ ира-
гъэблагъэ щIыналъэпсо, къэ-
ралпсо, дунейпсо щIэныгъэ 
зэхуэс зэмылIэужьыгъуэхэм. 
Абыхэм я утыкушхуэхэм Дзум 
щеIуатэ щIэныгъэлIхэр зыгъэ-
пIейтей Iуэхугъуэ зэмылIэужьы-
гъуэхэм зэреплъыр, доклад 
купщIафIэхэр щещI. КъБР-м и 
Правительствэм и унафэм те-
ту, Дзу Руслан ди щIыналъэм и 
щIыуэпсым и зэхэлъыкIэм те-
щIыхьа къэпщытэныгъэ зэмы-
лIэужьыгъуэхэр щIыпIэхэм 
щригъэкIуэкIащ. 

 ЩIэныгъэм и щыгум нэса 
еджагъэшхуэм, адыгэлI нэсым 
и дуней тетыкIэ екIум, Iуэху-
щIафэ дахэхэм, бгъэдэлъ 
щIэныгъэмрэ Iэзагъымрэ яте-

щIыхьа псалъэ куэд щызэхыбох 
щIэныгъэ дунейм. «Дзу Руслан 
Къэбэрдей-Балъкъэрым, Кав-
каз Ищхъэрэ щIыналъэм къи-
щынэмыщIауэ, ди къэралы-
шхуэм и щIыпIэ куэдым щы-
цIэрыIуэ щIэныгъэлI щып къэщ, 
къэхутакIуэ къызэрымыкIуэщ. 
IэнатIэм зэрыпэрыт илъэс 50-м 
щIигъум къриубыдэу, лъэпкъ 
щIэныгъэм и зыужьыныгъэм-
кIэ мыхьэнэшхуэ зиIэ лэжьыгъэ 
куэд зэфIихащ. Къызэгъэпэ-
щакIуэ ахъырзэманыр, IэкIуэ-
лъакIуэр щIэныгъэлI ныб-
жьыщIэхэу зы щIэблэкъым 
 гъуэгугъэлъагъуэ зыхуэхъуар. 
Уэ епхьэжьа къэхутэныгъэхэр 
адэкIэ зыгъэкIуэтэн, абыхэм 
зезыгъэукъуэдиин, зезыгъэ шэ-
щIын щIэблэ уи ужь къиувэныр 
дэтхэнэ щIэныгъэлIым и деж-
кIи насыпышхуэщ. Апхуэдэ 
фIыгъуэхэр зи куэдхэм халъытэ 
лъэпкъ еджагъэшхуэр, - жеIэ 
УФ-м и еджапIэ нэхъыщхьэм, 
КъБР-м щIэныгъэхэмкIэ щIыхь 
зиIэ я лэжьакIуэ, химие щIэны-
гъэхэмкIэ доктор, профессор 
Къущхьэ Хьэсбий. - ЩIэныгъэ-
лIым и зэфIэкI лъагэхэм къа-
пэкIуащ абы къыфIаща щIы-
хьыцIэ лъапIэхэр, дамыгъэхэр, 
щытхъу, фIыщIэ тхылъ бжы-
гъэншэхэр. Куэдрэ узыншэу 
иджыри лэжьэну, псэуну ди 
гуа пэщ псори дызэрыгушхуэ 
щIэныгъэлI цIэрыIуэр». 

Апхуэдэ гъащIэ купщIафIэ зи 
щIыбагъ къыдэлъ Дзу Руслан 
ящыщщ унагъуэ дахэкIи Тхьэр 
зыхуэпсахэм. КъызыхэкIа уна-
гъуэм ис псоми щапхъэрэ 
 гъуазэрэ яхуэхъуа анэкъилъху 
нэхъыжьыфIыр унагъуэ зэ-
рыхъурэ илъэс 50-м щIигъуащ. 
 Русланрэ и щхьэгъусэ Хьэли-
мэтрэ къащIэува къуищыр 
лъэпкъ хабзэм тету ягъэсащ, 
щIэныгъэрэ IэщIагъэрэ ира-
гъэгъуэтащ, унагъуэ хъужа -
хэщ. Нэ фIыгъуэ зытрамы-
гъаплъэм хуэдэщ быным къа-
щIэува  къуэ рылъху цIыкIухэр. 
Абыхэм зыIэрагъэхьэ ехъулIэ-
ныгъэхэм щогуфIыкI нэ-
хъыжьхэр, я лъэр нэхъри жан 
хъууэ, гъащIэм и IэфIыр 
иджыри зыхрагъащIэу. 

Дзу Руслан Исмэхьил и къуэм 
и Iыхьлыхэм, благъэмрэ ныб-
жьэгъухэмрэ нобэ хуагъэш 
 хъуэхъу псалъэ гуапэхэм дэри 
дахоувэ зымащIэкIэ. Узынша-
гъэ быдэ иIэу, зыпэрыт IэнатIэм 
ехъулIэныгъэщIэхэр щызыIэри-
гъэхьэу, и щIэблэм, и гъэсэн-
хэм я текIуэныгъэхэм щыгу-
фIыкIыу, унагъуэ насыпрэ 
гупсэхугъуэрэ щымыщIэу 
иджыри куэдрэ псэуну, лэжьэ-
ну дохъуэхъу дызэрыгушхуэ 
лъэпкъ еджагъэшхуэм. Гъунэ 
зимыIэ щIэныгъэ лъагэм и щы-
гум тетщи, ди гуапэщ абы 
иджыри зэфIэкI куэд къыщи-
гъэлъэгъуэну.

ЖЫЛАСЭ  Маритэ.

ДифI  догъэлъапIэ

Мэлыжьыхьым и 28-р Лэжьыгъэр хъу-
мэ ным и махуэщ. Дызэрыт илъэсым ар 
трагъэпсыхьащ «Лэжьыгъэм и ухуэкIэр 
цIыхум и узыншагъэм, и зэфIэкIым 
 зэ ран хуэмыхъуу къызэгъэпэщын» 
унэтIыныгъэм. 

ЦIЫХУМ и гъащIэм щыщ зэман нэхъыбэ 
дыдэ щигъакIуэм хабжэ IуэхущIапIэу 
зыIутыр. Аращи, мыхьэнэ ин дыдэ зиIэщ 
абы и лэжьыгъэр шынагъуэншэу къызэ-
рыщызэгъэпэщам, и IэнатIэм зэры щы-
тыншым, зыхуей зэрыщыхуэзэм. А псом 
къахэкIыуи гурыIуэгъуэщ зи гугъу тщIы 
Iуэхум ехьэлIа махуэ къыщIэунэхуар.

IэнатIэ Iутхэм я узыншагъэм, уеблэмэ я 
гъащIэм дежкIэ шынагъуэ нэхъ къэзышэ 
IуэхущIапIэхэм ящыщу ди нобэми къо-
гъуэгурыкIуэ промышленностымрэ 
ухуэныгъэмрэ пыщIахэр. Абыхэм къа-
кIэлъокIуэ транспортым, мэкъумэшым, 
щIым щIэлъ хъугъуэфIыгъуэхэр къы-
щIэхыным телажьэ IэнатIэхэр.

1989 гъэм мыбы хуэдэ Iуэхугъуэ япэ 
дыдэу щекIуэкIар США-мрэ Канадэмрэщ. 

А къэралитIым щыIэ профсоюзхэм хэтхэм 
апхуэдэ щIыкIэкIэ ягу къагъэкIыжат зи 
 IэнатIэ пэрыту фэбжь зыгъуэтахэмрэ 
хэкIуэдахэмрэ. ИлъэсипщI нэхъ дэмыкIыу, 
а жэрдэмыр ди планетэм тет адрей 
къэралхэми къыщызэдащтэу щIадзат. 

«Лэжьыгъэм и дунейпсо къызэ-
гъэпэщыкIэ» (МОТ) зи фIэщыгъэ зэ-
гухьэныгъэм зи гугъу тщIы махуэм и 
егъэкIуэкIыкIэ хъунум 2003 гъэм нэхъ уб-
гъуауэ щы тепсэлъыхьат. Иужьрей зэ-
маным ар, Урысей Федерацэри хэту, 
ягъэлъапIэ ЩIы Хъурейм тет къэралхэм 
ящыщу 175-м.

Мы махуэр хуэгъэзащ къэрал 
унафэщIхэмрэ жылагъуэмрэ цIыхухэм я 
узыншагъэм, я гъащIэм дежкIэ шынагъуэ 
къэзышэ IэнатIэхэм Iуэху зехьэкIэу 
щыщыIэхэр зэрыщызэкIэлъыгъэкIуа щIы-
кIэм гулъытэ щхьэхуэ хуегъэщIыным, 
лэжьыгъэм зи зэран екIахэм, фэбжь хэзы-
хахэм ядэIэпыкъунымрэ я унагъуэхэм 
зыщIагъэкъуэнымрэ къыхуеджэным, нэ-
гъуэщIхэми. 

КЪУМАХУЭ  Аслъэн.

Нэхъапэщ  IэнатIэ  Iутхэм  я  шынагъуэншагъэр Махуэгъэпс

- СызэрыщыгъуазэмкIэ, 
За рэ, биологиещ узы хуе-
джар. Ауэ къэфакIуэ, ди-
зайнер, продюсер, тхакIуэ 
жыпIэми, гъуазджэм и 
лIэужьыгъуэ куэдым уи цIэ 
щыбгъэIуащ. Иужьым хьэ-
рычэтыщIэ ухъужащ СПА-
салон, «НасыпыфIэ ныбжь 
40+» зэгухьэныгъэ, масса-
жым и школ, нэгъуэщIхэри 
къызэIупхри. А псори къы-
зыхэкIыр сыт?

- Дахагъэм! СызэрыцIыкIурэ 
дахэр си нэми си псэми 
фIэфIу сыкъэхъуащ. Арагъэнт 
щхьэцщIэщэ сыхъуну сыщIэ-
хъуапсэр. Нобэр къыздэсым 
си нэгу щIэтщ зы теплъэгъуэ… 
Илъэси 4 сыхъуми арат абы 
щыгъуэ. «Кабардинка» ан-
самблым и къэфакIуэ гъуэ-
зэджэ Шэру Соня пыIэ гъэ-
щIэгъуэнхэр щхьэрыгъыу, 
бос тей екIухэр щыгъыу, Iэп-
щэхъу, тхьэгъу, Iэлъын те лъы-
джэхэр Iэрылъу, пащтыхь 
гуащэм хуэдэу щIыкIафIэу, 
щабэу, хуэму зигъазэу, и 
щхьэцыр дахащэу и дамэм 
телъу таксим ису пщэдджыжь 
къэс слъагъурт. Сэ ар зыкIэ 
сфIэдахэти, ситхьэкъуауэ, 
жьы схуримыкъуу сыкIэ лъы-
плъырт. Балигъ сыхъуа нэу-
жьи аращ дахагъэм и пща-

Ди  псэлъэгъухэр

Туристхэм Iуэхутхьэбзэ яхуэщIэнымкIэ къэралым и IуэхущIа-
пIэ нэхъ ин дыдэхэм ящыщу «Пегас туристик», «Невские Се-
зоны», «ТТ-тревел», «Магазин путешествий», «Транссервис», 
«Центр Туризма и Отдыха», «Слетать.ру», «Алеан», «Анекс Ту-
ризм» жыхуиIэхэм я лIыкIуэхэр иджыблагъэ ди республикэм 
щыIащ. Ахэр ди щIыналъэм щыхьэщIащ «Кавказ Gran Turismo» 
дунейпсо турист пэхуэщIэм зегъэужьыным ипкъ иткIэ. Ар 2022 
гъэм къыхалъхьауэ щытащ икIи УФ-м и Къэрал Думэм Ту-
ризмэмрэ турист инфраструктурэм зегъэужьынымрэ и коми-
тетым, Ростуризмэм, Урысей географие зэгухьэныгъэм ар 
даIыгъащ.

«КАВКАЗ Gran Turismo» дамыгъэм щIэту Кавказ Ищхъэрэм и 
щIыналъэхэм IэнатIэм зыщегъэужьыным ехьэлIа зэгурыIуэны-
гъэм Iэ щIадзауэ щытащ. ИкIи, ипэIукIэ яубзыхуауэ щыта турист 
лъагъуэхэм тету, хьэщIэхэм зрагъэлъэгъуащ КИФЩI-м и туризм 
IэнатIэр нобэ зыхуэдэр. Абыхэм махуиблкIэ щIыналъэ псори 
къызэхакIухьащ, щIыуэпсым и фэеплъу 100-м щIигъум, лъэпкъ 
щэнхабзэ мыхьэнэ зиIэ ухуэныгъэхэм, турист лъагъуэхэм щыIащ, 
хьэщIэщхэм, шхапIэхэм, санаторэ-курорт комплексхэм я 
лэжьэкIэхэр зрагъэлъэгъуащ.

«Кавказ Gran Turismo»-р нобэ Кавказ Ищхъэрэм и щIыналъэхэм 
я турист гъуэгугъэлъагъуэщ. Абы хьэщIэхэр щыгъуазэ ещI мыбы 
щыпсэу лъэпкъхэм я тхыдэм, лъэпкъ щIэиным, яхутопсэлъыхь 
цIыхухэм къадэгъуэгурыкIуэ хабзэм, лъэпкъ ерыскъым, тхыдэ 
мыхьэнэ зиIэ фэеплъхэм, щIыпIэ дахэхэм. Турист гъуэгугъэлъа-
гъуэм хохьэ Адыгейр, Ставрополыр, Шэшэнымрэ Ингушымрэ, 
Осетие Ищхъэрэ - Аланиер, Къэрэшей-Шэрджэсыр, Къэбэрдей-
Балъкъэрыр, Дагъыстэныр. Къэралым и туроператорхэм рес-
публикэм щыдэлажьэр КъБР-м Курортхэмрэ ТуризмэмкIэ и ми-
нистерствэрщ.

«Мыпхуэдэ зэпыщIэныгъэхэм, щIыналъэхэм я мызакъуэу, 
 КИФЩI псом и сэбэп куэд хэлъщ. Абы и фIыгъэкIэ Кавказым и 
зэфIэкIым цIыхухэр щыгъуазэ мэхъу. ДэркIэ, псом япэу, нэ-
хъыщхьэу IуэхугъуитI мыбы хэтщ: ди жэрдэмым къыпэджэжынур 
зыхуэдэнумрэ адэкIэ дызэрызэдэлэжьэнумрэ», - жиIащ КъБР-м 
курортхэмрэ туризмэмкIэ и министр ЩоджэнцIыкIу Мурат. 

КъэпщытакIуэхэм я къалэн нэхъыщхьэр турист лъагъуэхэр 
 къанэ щымыIэу щIапщытыкIынырщ, «Кавказ Gran Turismo» дамы-
гъэм щIэту ди республикэм и турист лъагъуэхэм хуэфащэ увыпIэ 
Кавказ Ищхъэрэ псом щаубыдынырщ. 

Иджыблагъэ ди щIыналъэм щыхьэщIахэр Iуащхьэмахуэ лъапэм 
щыIащ, Налшык къалэм и уэрамхэм къыщакIухьащ, Балъкъэр 
Ипщэ къуажэр зрагъэлъэгъуащ, лъэпкъ шхыныгъуэхэр зы-
Iуагъэхуащ, турист инфраструктурэр зрагъэцIыхуащ. Абыхэм нэсу 
къалъытащ ди экскурсоводхэмрэ тэрмэшхэмрэ я лэжьыгъэм фIы 
дыдэу зэрыхуэIэрыхуэхэр, хьэщIагъэ зехьэным Налшык къалэм 
зэрыщыхуэIэзэр. 

ХЬЭЩЫКЪУЕЙ  Олег.

ХьэщIагъэр
щытепщэ  щIыналъэ

Налшык и Къэрал концерт гъэлъэгъуапIэм щагъэлъэпIащ 
«Тхылъыр фIыуэ зылъагъухэм я зэгухьэныгъэр» мы гъэм 
илъэс 50 зэрырикъур. 

- Ди зэгухьэныгъэр къызэрыунэхурэ зы махуи зэпыуакъым и 
лэжьыгъэр. Сыт хуэдэ зэманми хабзэ нэхъыщхьэу дызытетыр 
тхылъыр фIыуэ лъагъуным цIыхугухэр къыхуэгъэушынырщ. 
ГурыIуэгъуэщ едгъэкIуэкI Iуэхугъуэхэм хэтхэм я гъащIэм тхылъым 
увыпIэ ин зэрыщиIыгъыр, - жиIащ зэгухьэныгъэм и унафэщI Шин-
карёвэ Наталье. 

Концерт гъэлъэгъуапIэм щагъэлъэпIащ «Тхылъ еджэным деб-
гъэхьэхыным уегугъуным - щIэблэм и къэкIуэнум уегугъунырщ 
 къикIыр» зэпеуэм щытекIуахэр. А Iуэхум я зэфIэкI къыщагъэлъэ-
гъуащ литературэр фIыуэ зылъагъу ныбжьыщIэ 200-м щIигъум. 
Ахэр къикIат ди республикэм и щIыналъэхэм, Абхъазым, Бело-
руссием.

Мы Iуэхум и Iыхьэу щыта «Ди псалъэр къызэрыIужыр-2024» зэ-
пеуэр траухуат Къэбэрдей-Балъкъэр АССР-м и Къэрал саугъэтым 
и лауреат, совет, урысей усакIуэ цIэрыIуэ Къэшэж Иннэ къызэ-
ралъхурэ мы гъэм илъэс 80 зэрырикъум, КъБР-м и Къэрал сау-
гъэтым и лауреат, КъБР-мрэ КъШР-мрэ я цIыхубэ усакIуэ  Ацкъан 
Русланрэ КъБР-м и цIыхубэ усакIуэ Беппаев МутIалипрэ я ныб-
жьыр илъэс 75-рэ зэрырикъуам. Абыхэм я усэ къеджэнымкIэ нэ-
хъыфI дыдэу къалъытахэри пшыхьым щагъэлъэпIащ. ЦIыхубэ 
усакIуэхэм псалъэ гуапэ жраIащ я щIэджыкIакIуэ ныбжьыщIэхэм, 
тхылъыфI сыт щыгъуи еджэнуи яущиящ. 

ГЪУЭТ  Синэ. 

Тхылъ еджэным хуаущий

лъэу сиIар. Соня и щхьэцым 
тхъун щыщIидзам абы и 
ныбжьым сынэсу сысейми 
тхъун щы щIидзэнур къысхуэ-
гъэсыр тэкъым. Гъуазджэм, 
даха гъэм, щIэщыгъуэм си гур 
ху зэIухауэ сыкъэтэджащ. 

- Арами, биологие къуда-
мэрщ узыщIэтIысхьар…

- ЩIэныгъэм пщIэ щыхуащI 
унагъуэт сыщалъхуари, а сэ 
сыкъезыхуэкI дахагъэм зыри 
хуаIуэхутэкъым, ипэжыпIэкIэ. 
ЦIэрэ щхьэрэ уиIэн папщIэ 
щIэныгъэрылажьэу ущытын 
хуейт а зэманми, нэхъ сы-
зыхэзагъэр биологиети, абы 
сыщIэтIысхьащ. Ари пщыхьэ-
щхьэкIэ сыкIуэу арат, махуэкIэ 
сылажьэрт, сыкъафэрт, гас-
тролхэм сыкIуэрт. Сыхуэ мей-
уэ, залымыгъэкIэ къэ зухауэ 
схужыIэнукъым, сфIэгъэ щIэ-
гъуэнт, седжэфырти седжащ, 
ауэ а IэщIагъэм сыкъы-
теувыIэну зэи сыхуеякъым. 

- Сытыт-тIэ, псом нэхърэ 
нэхъ пфIэфIыр?

- Сэ зы Iуэхум теубыдауэ 
куэд рэ сылэжьэфыркъым. 
Ауэ сызэрыныбжьыщIэрэ 
цым срилэжьэну, пыIэ, пщэ-
дэлъ, фэилъхьэгъуэ зэхуэмы-
дэхэр сщIыну сфIэфIт… ЩIэх 
дыдэ къызгурыIуащ дизай-
ным сызэрыхэзэгъэнур. Си 

гъащIэ псор абы еспхыну 
сыхуеяуи схужыIэнукъым. 
Театрхэм, гимнастхэм, къэ-
факIуэхэм щхьэкIэ щыгъын 
къэзгупсысу сылэжьащ. Къэ-
факIуэхэм сахэтти, хамэ 
къэралхэм дашэурэ зыкъы-
щыд гъэлъа гъуэрт, ди нэгу 
зедгъэужьырт. Ари си псэм 
щыщт. 2012 гъэ лъандэрэ 
массажым сы ди хьэхати, гу-
къыдэжышхуэ пы мылъу сы-
зыхуеджа биологиер къы-
щысхуэсэбэпащ мыбдеж. 
«Волшебство массажа» тхы-
лъымкIэ цIыхухэм садогуашэ 
Iэпкълъэпкъыр пшытIэурэ 
узы фэ зэхуэмыдэхэр зэры-
пхуэ гъэхъуж IэмалхэмкIэ. Ар 
дэтхэнэ зыми къызэры гу-
рыIуэн бзэ тыншкIэ тхащ, 
алъандэрэ кIэлъыплъыны-
гъэу езгъэкIуэкIар щызэхуэс-
хьэ сащ. Псалъэм папщIэ, 
цIыхур махуэ псом щысу мэ-
лажьэ. Гу лъимытэу и Iэ-
фракIэр зэ пымычу дзакIэм 
щехъуэ компьютеркIэ щы-
лажьэм деж е зигъазэурэ 
тхылъымпIэ къыдегъэкI. 
ЦIыхур къыхуи гъэщIакъым 
апхуэдэ лэжьэ кIэми, и 
тхыцIэм екIуалIэ лып цIэхэр 
зэщIонэ, мэбэг, узын щIадзэ, 
цIыхур Iушэ мэхъу, къеузри  ар 
къызыхэкIари къыгурымы-
Iуэу. ЛыпцIэ зэ щIэнам къепха 
Iэпэхэр е Iэр зэрыщыту ундэ-
рабжьэу, пы диикIыу щIедзэ. 
ЦIыхум и ла жьэр къыгу-
рымыIуэу доху тырым деж 
макIуэри, хущхъуэ зэхуэ-
мыдэхэр кърахьэлIэ, ауэ 
дызытепсэлъыхь щытыкIэхэр 
хуэгъэкIуэдыркъым. Мис ап-
хуэдэхэращ массаж хуэ ны-
къуэр. Узыр къызыхэкIар 
къэпхутэмэ, тынш дыдэу 
пхуогъэхъуж. 

- Зарэ, пхужыIэну а Iэ-
щIагъэм укъытеувыIэну 
хьэмэрэ иджыри уи гур 
ныкъуакъуэрэ? Зыгуэр къэ-
плъыхъуэрэ?

- СхужыIэнукъым. Сэ хуиты-
ныгъэр сфIэфIщ. Си гур 
утIыпщауэ сопсэу. НэгъуэщI 
зыгуэрым сыдимыхьэхыну, си 
IэщIагъэри сымыхъуэжыну 
схужыIэнукъым. Ауэ сызы пэ-
рыувар псом нэхърэ нэхъыфIу 
сщIэуэ, си къарур зэрыщыту 
абы тезухуэу сесащ. 

- Уи IэщIагъэр къыпIэщIэу-
жагъуэу, зыри ухуэмеижу 
утыку укъимынэн папщIэ, 
илъэсипщI къэс пхъуэжын 
хуейуэ жаIэ психологхэм…

- Пэжщ ар. Уи лэжьыгъэр 
къыпIэщIэужэгъуэн щыщIи-
дзам деж, IэщIыб пщIырэ 
нэгъуэщI зыгуэрым упэ рыу-
вэмэ нэхъыфIщ. Узэны къуэ-
къужу пфIэмыфI лэжьапIэм 
укIуэн нэхъ жагъуэ щыIэкъым. 
Апхуэдэ гукъеуэ уи гум 
имылъу, хуиту убауэу упсэумэ, 
гъащIэр сыт хуэдэу IэфIу 
къыпщыхъурэ!

- УзыхущIегъуэжыр сыт, 
Зарэ?

- Сыхуейт нэгъуэщI зэма-
ным сыхалъхуэну. Ныбжь 
дахэм ситу иджырей зэманым 
сы хэпсэукIыну. Хуиту къэрал-
щIыб сыкIуэу, сызыхуейм 
сыхуеджэу, хамэ къэра лы бзэ-
хэр зэзгъащIэу, IэмалыщIэхэр 
къэзгъэсэбэпурэ си Iуэхур 
згъэкIуатэу сыпсэуарэт жыс-
Iэу сохъуапсэ. Ди нобэрей 
щIалэгъуалэм къагу рыIуэр-
къым къызыхэкIар. Куэдым я 
гъащIэр ягъакIуэ, Iэмал 
хъушэхэр благъэкIыу. Пэжщ, 
цIыху псори зэхуэдэкъым, 
зыщIэхъуэпсри зытехуэр-
къым, ауэ сэ быдэу си фIэщ 
мэхъу цIыхур щхьэхуиту 
къигъэщIауэ, и гур утIыпщарэ 
и бгъэм щызу бауэу псэун 
хуейуэ. 

Епсэлъар
ФЫРЭ  Анфисэщ.

ЩыIэщ цIыху, сыт хуэдэ IуэхугъуэкIи уепсэлъэфу, сытри 
екIуу къехъулIэу, и щIэныгъэмрэ зэчиймрэ гъунэ имыIэу 
къыпщыхъуу. Апхуэдэхэм ящыщщ Дудар Зарэ. Абы мы 
гъэм къыдигъэкIа «Волшебство массажа» тхылъым 
теухуауэ къэзгъэпсэлъэну арат сыщIыхуэзар. Ауэ а 
бзылъхугъэм апхуэдизым хищIыкIыу, IэщIагъэрэ 
щIэныгъэкIэ уехъуэпсэну зэрыщытыр къыщызгурыIуэм, 
ди уэршэрыр кIыхь хъуащ, пэжыр жысIэнщи, гупсэхугъуэ 
хэслъагъуэу гъэщIэгъуэну екIуэкIащ. 



№50 (24.644)10 2024  ГЪЭМ  МЭЛЫЖЬЫХЬЫМ  И  27

Мэлыжьыхьым  и  29-р  Къафэм  и  дунейпсо  махуэщ

Йошкар-Ола къалэм   иджыблагъэ щыIащ балетымрэ къафэмкIэ 
 уры сейпсо зэпеуэ. Ар йокIуэкI Урысей Федерацэм и Правительствэмрэ 
 ЩэнхабзэмкIэ и министерствэмрэ я нэIэ щIэту икIи къызэрагъэпэщащ 
 балетымрэ балетмейстерхэмрэ я союзпсо зэпеуэм къыпищэу. Зэгуэр а                
Iуэ-хугъуэм и фIыгъэкIэ къацIыхуауэ щытащ къэралым и къэфакIуэ Iэзэ-
хэр.

МЫ гъэм къафэмрэ балетымкIэ зэпеуэм кIуащ Урысейм и щIыналъэ 27-м икIа 
къэфакIуи 100-нэс. Шэджэм макъамэ школым и «Шардан» къэфакIуэ гупым   
хэт пщащэхэу Къашыргъэ Тамилэ, Къашыргъэ Иланэ, ТыIэщ Арнеллэ, Шыкъ 
Самирэ, НафIэдз Раминэ сымэ Къэбэрдей-Балъкъэрым и щIэблэм я зэфIэкIыр 
абы щагъэлъэгъуащ. Зэпеуэм папщIэ ягъэхьэзыра къафиплIыми - «Уэркъ пща-
щэ», «Адыгэ тхыпхъэхэр», «Абхъаз къафэ псынщIэ», «Ган да Ган» зи фIэщы-
гъэхэр ди пщащэхэм екIуу ягъэлъэгъуащ. Абыхэм я къафэкIэм къыхэщащ 
лъэпкъ щэнхабзи, адыгэ щэни, хабзэ-нэмыси. Пщащэхэм я хьэрхуэрэгъухэм-         
рэ къафэмкIэ гъэсакIуэхэмрэ, залым щIэсхэр гупым къабгъэдыхьэурэ псалъэ 
 гуапэ куэд къыжраIащ, я утыку итыкIэм зэритхьэкъуар къыхагъэщурэ. Къэп-
щытакIуэхэм къыхагъэщащ «Шардан» гупым хэтхэм екIуу, щIыкIафIэу, я лъэпкъ 
щэнхэм гу лъыуагъатэу зыкъызэрагъэлъэгъуар.

КъБР-м и лIыкIуэу урысей  утыкушхуэм итахэм «Лъэпкъ къафэ» зэпеуэ 
лIэужьыгъуэмкIэ диплом къы хуагъэфэщащ. Гупым и унафэщI Гугъуэтыж Аскэр 
жиIащ и гъэсэнхэм арэзы зэращIар, абыхэмкIэ зэрыгушхуэр. 

ГУГЪУЭТ  Заремэ. 

Ди тхьэIухудхэм ягъэбжьыфIэ

Адыгэ, балъкъэр лъэпкъ балетхэр къэунэхунымкIэ мы хьэ-
нэшхуэ иIащ Налшык 1960 гъэм къыщызэIуаха Къэбэрдей- 
Балъкъэр культпросветучилищэм и къэфакIуэ къудамэм. Абы 
щагъэхьэзырыну яубзыхуат КъБР-м и Музыкэ театрым щы лэ-
жьэну балеринэхэмрэ къэфакIуэхэмрэ.

IУЭХУЩIАПIЭМ къэфакIуэ къудамэ къыщызэригъэпэщыну ира-
гъэб лэгъат Театр Иным и къэфакIуэ Iэзэу щыта, балетмейстер, 
егъэджакIуэ IэкIуэлъакIуэ Проценкэ Александр. Аращ Къэбэрдей-
Балъкъэрым япэ профессиональнэ лъэпкъ балет 1961 гъэм 
къыщызэзыгъэпэщар, абы зыщезыгъэужьар. Проценкэ Алек-        
сандр Къэбэрдей-Балъкъэрым и Май щIыналъэм щыщщ. Москва 
дэт хореографие училищэр 1930 гъэм къиуха нэужь, ар  Театр    
Иным къэфакIуэу илъэсипщIым нэблагъэкIэ щылэжьащ. Абы и 
насып кърихьэкIащ дуней псом щыцIэрыIуэ балеринэ Ула новэ        
Галинэрэ оперэмрэ балетымкIэ Ленинград театрым и къэфа кIуэ 
Iэзэ Чубукиани Вахтангрэ я гъусэу зы утыку итыну. Ар хэтащ теат-
рым щагъэува урыс, классикэ балет нэхъыфIхэм. Таджикистаным 
и Правительствэм и лъэIукIэ, 1939 гъэм ар а щIыналъэм ира-
гъэблагъэри, Душанбе лъэпкъ балет къащыхузэIуихауэ щытащ. 
Илъэс 15-кIэ ар къэфакIуэу, балетмейстеру щылэжьащ опе рэмрэ 
балетымкIэ театрым. 

«Бланэ щалъху мэкIуэж» жыхуиIэрати, и лъахэм къигъэзэжащ. 
Абы и жэрдэмкIэ къэунэхуащ ди лъэпкъ балетыр. Ар къэфакIуэхэм 
ядэ лэжьащ, жэщ-махуэ имыIэу. Республикэм и къуажэхэмрэ 
къалэ хэмрэ къызэхикIухьурэ, езым къэфакIуэ къудамэм щри-
гъэджэну студентхэр къыхишырт. Къафэм зэфIэкI щызиIэ щIа-
лэхэмрэ  хъы джэбзхэмрэ ар ядэлэжьащ езым зэхилъхьэжа прог-
раммэмкIэ. Илъэ ситIкIэ иригъэджа нэужь, студентхэм балетхэм 
щыщ пычы гъуэ хэр ягъэувыфырт. КъыжыIапхъэщ, Проценкэ Алек-
сандр адыгэ, балъкъэр лъэпкъ къафэхэр зэриджар. Ар хущIэ-               
къурт лъэпкъ къафэхэмрэ балетымрэ зэрызэхиухуэнэным. Абы-   
кIэ абы и дэIэпыкъуэгъут республикэм и къэфакIуэ нэхъыфIхэм 
ящыщ, лъэпкъ къафэхэмкIэ балетмейстер, РСФСР-м щIыхь зиIэ и 
артист Дэшу Хьэшыр. 

ЩоджэнцIыкIу Алий и цIэр зезыхьэ Къэбэрдей къэрал драмэ 
теат рым «Лалуцэ» балетыр щагъэуври (либреттэр Проценкэ А., 
макъамэр зытхар композитор цIэрыIуэ Коган Левщ), 1964 гъэм мэ-
лы жьыхьым и 28-м япэу ягъэлъэгъуащ. Абы еплъыну къэкIуар 
апхуэдизкIэ куэд хъурти, псоми тIысыпIэ ялъысатэкъым. КъБР-м 
ЩэнхабзэмкIэ и министерствэм и унафэкIэ, ар зы тхьэмахуэм 
 къриубыдэу пщыхьэщхьэ къэс театрым щагъэлъэгъуащ. Лъэпкъ 
балет зи щыпэлъагъухэм ар хуабжьу ягу дыхьат, къехъулIауи къа-
лъытэрт. «Къэбэрдей-Балъкъэрым щIыхь зиIэ и артист» щIы хьы-
цIэр къыхуагъэфэщащ Проценкэ Александр и гъэсэнхэу Архэст 
Хьэсэнбий, абы и къэфэгъуу къекIуэкIа, спектакль псоми роль 
 нэхъыщхьэхэр щызыгъэзэщIа Хьэкъул Розэ, Къардэн Борис сы-
мэ. Илъэс 20 фIэкIа мыхъу къэфакIуэхэм къыхуащIа пщIэмрэ гу-
лъытэмрэ я щыхьэтщ лэжьыгъэм хуэпэжу гурэ псэкIэ зэрыбгъэ-
дэтам. Хуабжьу цIыху губзыгъэ, зи IэщIагъэм хуэIэижь Проценкэ 
Александр я нэIэ къытету ахэр къекIуэкIахэщ. 

Къэбэрдей-Балъкъэрым и лъэпкъ балетыр Кавказ псом цIэрыIуэ 
щыхъуащ, щIэупщIэшхуэ иIэу. Кавказ Ищхъэрэм и зы республики 
къэмынэу ирагъэблагъэурэ кIуащ.

Москваи щыIащ, уэ рэ джыIакIуэхэри, пшынауэхэри, филармо-
нием и оркестрри щIыгъуу. 

Культпросветучилищэм и япэ къэфакIуэ гупыр 1964 гъэм къы-
щIагъэкIащ. Проценкэ Александр и унафэм щIэту, Къэбэрдей- 
Балъкъэр къэрал филармонием балет труппэ къыщызэIуахащ, 
къэфакIуэ гупыр яхъумэн папщIэ. 

Япэ лъэпкъ балетым къыкIэлъыкIуащ «Бахчисарайский фон-
тан», «Дахэнагъуэ», «Лебединое озеро», «Золушка», «Дон Кихот», 
«Штраусиана», «Вальпургиева ночь», «Вечер балета», «Тщетная 
предосторожность» балетхэр. Республикэм и къуажэхэм къи-
кIыурэ цIыху куэд абыхэм еплъыну къакIуэрт. А лэжьыгъэхэм                       
гуфIэгъуэу къыпэкIуам щIэи гъуни иIэтэкъым. А лъэхъэнэм, 60 
гъэхэм якухэм, къуажэдэсхэм яфIэгъэщIэгъуэнт зэи ямылъэгъуа 
балетыр. Хьэуазэ иралъхьэрти, хьэлъэзешэ машинэхэмкIэ Нал-
шык, жьыи щIэи  къакIуэрт, артистхэм ягъэлъагъуэ спектаклхэм 
еп лъыну. 

ЩоджэнцIыкIу Алий и цIэр зезыхьэ Къэбэрдей къэрал драмэ 
теат рым КъБР-м и лъэпкъ балетым и Iуэхухэр хъарзынэу дэкIыу 
здэлажьэм, 1968 гъэм Налшык и Музыкэ театрыр къызэIуахри абы 
ягъэкIуащ.

ТЕКIУЖЬ  Заретэ.

Дунейм къафэ лIэужьы гъуэу 
тетым я махуэшхуэр мэлы-
жьыхьым и 29-м ягъэ лъапIэ. 
Къафэм и дунейпсо махуэр 
гъэлъэпIэн жэрдэмыр ЮНЕ-
СКО-м КъафэмкIэ и советым 
1982 гъэм къыхилъхьауэ щы-
тащ. Махуэр зыгъэнэIуар егъэ-
джакIуэ икIи хореограф Гусев 
Пётрщ, балетмейстер, балетым 
хуэфащэ увыпIэ гъуазджэм 
 щиубыдынымкIэ куэд зылэ-
жьа, «иджырей балетым и адэ» 
цIэ лейр зыфIащыгъа Новерр 
Жан-Жорж (1727 - 1810) къы-
щалъхуа махуэм техуэу.

МАХУЭР зыгъэувахэм я му-      
рад нэхъыщхьэр мамырыгъэм- 
рэ  зэ ныб жьэгъугъэмрэ я хьэ -
тыркIэ цIыхухэр зэшэ лIэ нырщ, 
 по литикэ, щэнхабзэ, лъэпкъ 
 гъу напкъэхэр гъэбы дэ нырщ, зы 
бзэкIэ - къафэм и бзэкIэ - ахэр 
«зэгъэпсэлъэ нырщ».

Дахагъэр къэзыгъэщIыр да-
хагъэрщ. Къафэм дихьэх цIыхур 
зэрыпсэкъабзэм шэч хэлъкъым, 
ар лэжьыгъэ зы хуэхъуахэм гуа-
пагъэр цIыху-бэм зэрыхахьэри 
хьэкъщ. АтIэ Къафэм и махуэм 
яхуэфащэ дыдэу уехъуэхъу 
 хъунущ къэфа кIуэхэм, абыхэм я 
гъэсакIуэхэм, апхуэдэуи къа- 
фэр фIыуэ зылъагъу дэтхэнэ-     
ми. Псалъэ гуапэ зылъыбгъэс 
 хъунухэм ящыщщ Нарткъалэ 
щы зэхэт «JamRaT» къэфакIуэ гу-
пым и къызэгъэпэщакIуэхэр - 
Теу нэхэ Джэмалрэ Радимэрэ.

*  *  *
Хъыджэбз цIыкIу защIэу зэхэт 

«JamRaT» лъэпкъ къэфа кIуэ 
 ансамблым зэхуэзышэсар Теунэ 

ПщIэрэ щхьэрэ яIэуДахагъэ
къэзыгъэщI

зэщхьэгъусэхэу Джэмалрэ Ра-
димэрэщ. КъэфэкIэ телъыджэ 
зиIэ, фащэ дахэ ды дэхэр къы зы-
щылыдыкI хъы джэбз цIыкIухэр 
зэхьэзэхуэ, фестиваль зыбжа-
нэм хэтыну хунэсащ ахэр зэры-
щыIэ илъэситхум къриубыдэу. 
Зэи къэх ъуакъым абыхэм къы-
щыхэмыжаныкIыу, увыпIэфIхэр 
къыщамыхьу. 

Радимэ къэфэныр фIэфIу, абы 
игури и псэри етауэ къэ хъуащ, 
къэфакIуэ гуп зыбжа нэми хэ-
тащ. Унагъуэ ихьа иужь, и щхьэ-
гъусэри  гъуазджэм  и   лэ  жьа-
кIуэти (уэрэджыIакIуэщ), мурад 
ящIащ уэрэд жыIэным, къэ-
фэным щыхуагъасэ студие 
я ухуэну. Ансамбль абы къыха-
щIыкIынуи, утыкушхуэ ахэр ира-
шэнуи ягу къэкIыртэкъым 2019 
гъэм цIыкIухэр щызэ хуашэсам. 
Гу пым хэт хъыджэбз цIыкIу 
 Радимэ къыбгъэдыхьэу: «Адрей-
хэм хуэдэу дэри фестивалхэм, 
зэхьэзэхуэхэм ды хэтыну ды-
хуейт», - къы щыжриIэм я Iуэху 
бгъэ ды хьэ кIэм тIэкIу зрагъэхъуэ-
жащ. Я гъэсэнхэм ансамбль 
къыха шыну мурад ящIри, хорео-
графие лэжьыгъэ купщIафIэ-      
хэр гъэу выным зрапщытащ. 
 Зэщ хьэ  гъусэхэм ящыгъуп щэ-
жыр къым япэ къафэхэр гъэувы-
ным, фащэхэр гъэхьэзырыным 
гугъу дехьауэ зэрыщытар. Ауэ 
псори ящигъэгъупщэжат я 
 са  бийхэм зэуэ цIыхухэр къы- 
 зэ   ры дахьэхам. 2022 гъэм и кIэм 
ансамблыр утыку къы зэ рыра-
шар концерттэкъым, атIэ зан-
щIэу зэпеуэт. Гран-при сау гъэ тыр 
абы щыгъуэ къыщы хуагъэ  фэ-
щам сытым хуэдиз гуфIэ гъуэ   
яIат цIыкIухэми  Джэ  малрэ Ра-

димэри! Абы иужь  кIэ тегушхуэн-
ыгъэшхуэ, гу   къыдэ жыш хуэ яIэу 
Iуэхум пащащ. 

КъызэгъэпэщакIуэ куэдым 
 къащIэри, зэхыхьэхэм ирагъэб-
лагъэ хъуащ, сабийхэм я бжы-
гъэм хуэдитIкIэ хэхъуащ. Ан-
самблым и гуп нэхъыжьымрэ и 
гуп нэхъыщIэмрэ хэтми, иджып-
стукIэ ягъасэми, псори зэхэту 
цIыху блыщIым нос  къэфакIуэ 
цIыкIухэр. Абыхэм гъуазджэр 
апхуэдизкIэ я  псэм хэлъщ,             
хуа Iэт Iэгуауэм игъэгушхуэху яху-
зэ фIэ кIыр нэхъы бэж  хъууэ  къы-
зэрокIхэри,  егъэ  леяуэ ягъэгуфIэ 
я уна фэщIхэр. Сыт хуэдэ зэпеуэ          
кIуами, гупыр зэрыщыIэ илъэ- 
ситI иримыкъу зэманым къэ-
хъуакъым япэ увыпIэ, саугъэт 
 лъапIэ къамыхьу. Ар я фIыщIэщ 
жэуаплыныгъэ пылъу Iуэхум 
пэрыт гъэсэнхэм, Теунэ зэщ-
хьэгъусэхэм я гукъэкIхэр сыт и 
лъэныкъуэкIи къадэзы Iыгъ адэ-
анэхэм. Иджыпсту зэманым гуп 
епшэжьэн жыхуэ пIэр, зы цIыху-
цIыхуитI къарурэ мылъкукIэ пху-
зэ фIэмыгъэ кIын Iуэхуу зэры щы-
тыр зым и дежкIи щэхукъым. Зи 
бын и гукъыдэжрэ и ехъулIэны-
гъэрэ  папщIэ зи зэмани зи къа-
руи емыблэж адэ-анэхэм фIы-
гъуэу щыIэр къайхъулIэну яхуэ-
фащэщ. 

Ансамблым утыку кърихьа 
 къафэхэм ящыщщ «Хъыджэбз 
къафэ», «Адыгэ сюитэ», «Гъатхэ 
къафэ», «Гуащэ гъасэ» жы-
хуиIэхэр, нэгъуэщIхэри. «Гъатхэ 
къафэм» гъэщIэгъуэну хэлъыр 
нэхъ цIыкIу дыдэхэм я гупым 
зэригъэзащIэрщ. 

Дэнэ щIыпIэ кIуэми адыгэ 
 къафэм и дахагъэр ягъэлъа-
гъуэу, лъэпкъ щэнхабзэм и зы 
Iыхьэшхуэ хъу а гъуазджэ лIэу-
жьыгъуэр адрейхэм зэрафIэ-
гъэщIэгъуэныр я нэгу щIэкIыу 
апхуэдэщ ансамблым и къы-
зэгъэпэщакIуэхэми абыхэм я 
гъэсэнхэми. Зэхьэзэхуэм щы хэ-
мытым и дежи, Iэмал гуэр зэра-
гъуэту уэрамхэм, зыщIэс хьэ щIэ-
щым и пщIантIэм къыщыфэ 
хъыджэбз цIыкIухэр къэзы-
лъагъухэр къэувыIэурэ абыхэм 
къоплъ, ягу зэрырихьыр къра-
гъащIэ. 

Мурад гуэр зимыIэ щыIэ?! 
Джэмалрэ Радимэри я нэ къы-
зыхуикIыр мащIэкъым. «Лэ жьэн, 
лэжьэн, адэкIи лэжьэн» - аращ 
абы я къыхуеджэныгъэ нэ-
хъыщхьэр. Iэмал имыIэу 
 къа фэщIэхэр ягъэувынущ, Iэмал 
имыIэу фестивалхэм, зэ хьэ-
зэхуэхэм хэтынущ, Iэмал имыIэу 
ансамблым папщIэ сабийхэр 
ягъэсэнущ, ягъэхьэ зы рынущ. 
Зэщ  хьэгъусэхэм хьэкъыу я фIэщ 
мэхъу къэфэным, гъуазджэм 
 дихьэха сабийм цIыху Iей къы-
зэримыщIыкIынур, аращи, адыгэ 
пщащэ  лъэп къыпсэхэр, бзылъху-
гъэ щыпкъэ цIыкIухэр къызэра-
гъэтэ джы ным яужь сыт щы гъуи 
итыну ахэр хьэзырщ. 

ИСТЭПАН  Залинэ. 

Псалъэзэблэдз

Зыгъэхьэзырар  ЩХЬЭЩЭМЫЩI  Изэщ

Мэжджытжыг
          (Сирень)

Шхыныгъуэ

Ещтауэмрэ 
щтаучымрэ

Художественнэ тхыгъэм гъэ-
сэныгъэ мыхьэнэшхуэ зэриIэм 
шэч хэлъкъым, ауэ абы гъэсэны-
гъэ зритыфынур зи щIэныгъэм, 
культурэм хэзыгъэхъуэну, фIым, 
дахэм зыхуиузэщIыну, Iейм зы-
щидзеину мурад зиIэрщ. Ар къо-
хъулIэнукъым тхылъ къапщтэрэ 
укъеджэ къудейкIэ. КъохъулIэн 
папщIэ, тхылъыр - ещтауэм, абы 
еджэр - щтаучым ещхьу щытын 
хуейщ - зэжьэхэуамэ, хъуаскIэм 
хуэдэу, щIэныгъэм, гъэсэныгъэм 
я мафIэр я кум къыдихыу. Ар-
мырамэ, сыт хуэдиз тхылъ ухуей-
ми еджэ - зэштегъэу мыхъумэ, 
сэбэп къыпхуэхъунукъым.

Зи закъуэу псэум гупсысэр 
и къуэшщ.

Зи занщIэр зи гъуэгур къэ-
гъэшыпIэ куэд Iуоуэ.

Зи кIэ куэд ищIар и кIэм що-
щтэж.

Зи мыIуэху зезыхуэ и Iуэху 
мэкIуатэ.

Зи нэхъыжь зылъытэ и 
щхьи елъытэж. 

Зи уэрэд щIэмыдэIуа и 
гупкIэ пигъэтIысхьэркъым.

Зи хьэл зыхэплъхьэ и фащи 
щыптIэгъащ.

Зи хьэсэпэр здынэсыр зы-
мыщIэжым и гъунэгъуу гъавэ 
щумыщIэ.

Зи щхьэ фIэкIа зымылъа-
гъужыр лъагъуныгъэ хуэны-
къуэкъым.

Зы алэрыбгъу тхьэмыщкIи-
бгъу тохуэри, зы нэпсей теза-
гъэркъым.

Зы делэ щетIысэх делэ 
тIысыпIэ мэхъу.

И анэм жиIэм едаIуэм и 
адэм жиIэнури къещIэ.

И дагъуэхэр и дахагъкIи хуэ-
гъэпщкIуртэкъым.

И мыIуэху зезыхуэри Iуэхум 
кърехуэкI.

И напэр итхьэщIами, напэн-
шагъэр хухэгъэгъуэщакъым.

И натIэм къритхам къе-
джэжыфа щыIэкъым.

И нэрэ и псэрэ зэфыгъуэжт.
КIЭРЭФ  Хьэсэнбий.

ЕкIуэкIыу: 6. Джэду … зыкъещI. 7. 
Гум илъыр жьэм …. 8. ЗекIуэ и … лажьэр-
къым. 9. … дыгъужь фIэбэлацэщ. 10. 
Нащэр мыхъунумэ, кIэрэф … . 12. ПцIы 
бупсынумэ, лIам … . 13. … и Iуданэ 
кIыхьщ. 14. Жэм лъакъуэ … иукIрэ? 16. 
Бгъур иукIыу епщIанэр кIэсу … хуэдэщ. 
19. Ерыщыр щыту …. 21. … зиIэм укIытэ 
иIэщ. 22. ЖыхапхъэщIэр … мэпхъанкIэ. 

Къехыу: 1. Бдзантхъэ гъэва хэува 
хуэдэщ. 2. … и анэ гъыркъым. 3. Гупсы-
си …, зыплъыхьи тIыс. 4. ХьэщIэр 
шхэмэ, … йоплъ. 5. ДжэдыкIэ пэтрэ фэ 
тIуащIэ …. 10. Мывэ къуршым … трасэр-
къым. 11. Нэм нэ … иIэщ. 15. Аргъынэ … 
и жагъуэщ, шынакъ кIы гъуанэр и 
щIасэщ. 17. Нэм щIэлъыр Iугъуэм 
къыщIеху, гум … фадэм къреху. 18. 
Адэр дэм хуэдэщи, анэр нэм хуэдэщ. 
19. … нэхур «благъэщ» жыпIэу умыкIуэ, 
хьэ банэ макъыр «жыжьэщ» жыпIэу 
къыумыгъанэ. 20. ФэкIэ щIалэрэ гукIэ 
лIыуэ.

Зэхэзылъхьар  БИЦУ  Жаннэщ.

СощIэж, зауэ нэужьым ди къуа-
жэ дэсащ щIалэ гуэр, тхылъ куэд 
еджэу. «Мыр зыгуэр хъунущ», - 
жаIэрт абы щхьэкIэ. Ауэ хъуа-
къым. Iуэхуратэкъэ, нэхъ мы-
гъасэр зырызт: зэуэрейт, хъуэ-
нэрейт, дыгъуэрабзт. Зыри къы-
хихыфакъым абы зэджа 
тхылъхэм: ещтауэр фIыми, щта-
учыр мыхъуу, хъуаскIэншэ мывэу 
къыщIэкIат.

Уэ езыр 
зэплъыж

Зыгуэрым ухущIэбжэн и пэ, уэ 
езыр зэплъыжыт: абы хужыпIэ-
нухэр уэ уи дежи къыщумы-
гъуэтыну пIэрэ? Уэ пхэлъ мы хъу-
мыщIагъэхэр нэгъуэщIым иу-
мыудэкIи, узыхущIэбжэри, уи 
бийри нэхъ мащIэ хъунщ.

КЪАГЪЫРМЭС  Борис.

Мэлыжьыхьым и 20-м
ди газетым тета

псалъэзэблэдзым и 
жэуапхэр:

ЕкIуэкIыу: 3. Тхъуэплъ. 4. Пщы-
пхъу. 7. Къуэныкъуей. 8. Мы. 9. Ес. 10. 
Ажэгъуэмэ. 13. Щыблэ. 14. Пщащэ. 

Къехыу: 1. IупщIэ. 2. Пщае. 3. 
Тхьэмпищ. 5. Хъуэпсэгъуэ. 6. Ныб-
гъуэ. 11. Жылэ. 12. Мыщэ.

КъэкIыгъэхэм  я  дуней

1 2 3 4 5

6 7

8 9

10 11

12 13

14 15

16 17 18 19 20

21 22

Абы щхьэкIэ нэхъ къащтэр былымыл нэхъ щабэщ. ЛыпцIэр 
яупщIатэ, и кIыхьагъыр см 11 - 12, и бгъуагъыр - см 6, и Iувагъыр - 
см 2 - 2,5-рэ хъууэ. Ахэр фалъэм иралъхьэ, шыгъу, шыбжий 
 халъхьэ, бжьыныщхьэм ипс къыщIэкъузыкIар хакIэри фIыуэ зэIа-
щIэ. И щхьэр трапIэри, дакъикъэ 20 - 25-рэ хуэдизкIэ щIыIапIэм 
щагъэтщ. ИтIанэ лы Iыхьэхэр я кIыхьыпIэмкIэ дзасэм фIаIури, 
дэпкIэ ягъажьэ, дзасэр ягъэкIэрахъуэурэ. ЩагъажьэкIэ мэлыщэ 
гъэвэжа щахуэ, нэхъ тхъуэплъ, дахэ хъун, мэ дахэ къыкIэрихын 
щхьэкIэ. Лы жьар дзасэм къыфIахыжри, тепщэчым иралъхьэ. 
Бжьын цIынэ гуэплъхьэми хъунущ. Яшх пщтыру, пIастэ, мыра-
мысэ хуабэ, чыржын, хьэлIамэ, мэжаджэ, щIакхъуэ докIу.

Халъхьэхэр (цIыхуитI Iыхьэ): лыпцIэу - г 600, бжьыныщхьэ укъэб-
зауэ - г 70, щэ дагъэу - г 30, шыгъуу, шыбжийуэ - узыхуейм хуэдиз.

ДзасэкIэ гъэжьа былымыл Iыхьэхэр

Фыз къэшэным ехьэлIауэ япэм щыIа хабзэхэм щыщщ. ЩIалэм 
фыз къэшэным залымыгъэ хилъхьэмэ, ар унэидзыхьэу аращ. 
Унэидзыхьэр зэмылIэужьыгъуэ зыбжанэу егуэш:

1. Хъыджэбзыр хуейми-хуэмейми емыупщIу, залымыгъэкIэ ар 
щIалэм къихьу.

2. ЩIалэри хъыджэбзри арэзыуэ, ауэ хъыджэбзым и адэ-анэмрэ 
и Iыхьлыхэмрэ хуэмейуэ; хъыджэбзым ищIэу щIалэм ихьу.

3. Хъыджэбзыр хуэмейуэ, ауэ и адэ-анэм яфIэфIу, щIалэм пща-
щэр ихьу.

Хабзэр ди зэманым кIуэдыжащ.

ХабзэУнэидзыхьэ

МЭЖДЖЫТЖЫГЫР дахэу 
зэрыгъагъэр зэмыщIэрэ абы и 
мэ гуакIуэм димыхьэхрэ щыIэу 
къыщIэкIынкъым. ЩIымахуэ 
нэужьым псэр зыщIэхъуэпс 
 гъатхэ дахэм и нэщэнэ нэ-
хъыщхьэщ а къэкIыгъэр. Апхуэ-
дизу псоми фIыуэ тлъэгъуа 
мэжджытжыгым теухуауэ сыту 
пIэрэ тщIэр?

А къэкIыгъэр чыцэ лIэужьы-
гъуэщ. Ар къагъэкIын зэры-
щIадзэрэ илъэс 500-м нэблэ-
гъащ, а лъэхъэнэм къриубы -
дэу абы и лъэпкъыгъуэу           
2300-м щIигъу къагъэхъуащ. 
Ахэр псори зэщхьэщокI я теп-
лъэкIэ, я плъыфэкIэ, я мэ гуа-
кIуэмкIэ. 

Дэ нэхъ тцIыхури нэхъыбэрэ 
дызрихьэлIэри мэжджытжыг 
щIыху-шакъафэрщ. Ауэ щыIэщ 
мэжджытжыг хужьи, къа щ-
хъуи, хужь-тхьэмбылыфи, 
плъыжьыфи.

А къэкIыгъэм и мэ гуакIуэр 
зыхэгъуэщэн щыIэкъым. Ар 
щыгъагъэкIэ абы къыпих мэр, 
абы и гъунэгъуу ущымытми, 
фIы дыдэу къыпщIехьэ. УзыIэ-
пишэрэ, а къэкIыгъэр здэщыIэ 
лъэныкъуэр къыуигъэлъыхъуэу 
а гуакIуагъэр хьэуам хэтщ. 
ФщIэрэ, мэжджытжыгым и 
гъэщIэгъуэнагъхэм ящыщ зыщ 
абы и лIэужьыгъуэхэм мэ 
лъэпкъ къызыпимых зэра-

хэтыр. ФIэщщIыгъуейщ, ауэ 
венгер мэжджытжыгыр апхуэ-
дэщ, и теплъэкIэ мыхъумэ, и 
мэмкIэ укъыдихьэхыфыну-
къым.

Мэжджытжыгыр лIэщIыгъуэ-
кIэ мэпсэу. Ар цIыхухэм яхуэ-
щхьэпэ къэкIыгъэщ. Абы къы-
пах эфир дагъэр, зэрыжаIэу, 
дыщэм нэхърэ нэхъ лъапIэщ. 
Абы и щхьэусыгъуэр лэжьыгъэ 
гугъуу, зэманышхуэ текIуадэу 
зэрыщытрагъэнщ. Мэжджыт-
жыгым къыпах эфир дагъэм      
и зы килограммым доллар      

мини 100-м нэс и уасэщ. 
Апхуэдэу а къэкIыгъэм къыха-
щIыкI хущ хъуэщыхуэ, ар сэбэп 
хуохъу ревматизмэм, и тхьэм-
пэхэм уIэгъэхэр ягъэхъуж, и 
гъэгъа цIыкIухэм узыр пщхьэ-
щах. 

Мэжджытжыгыр ехъулIэны-
гъэм и нэщэнэщ. Хэт абы и гъэ-
гъахэм къапщIиитху пыту 
къэзымылъыхъуар?! Апхуэдэр 
къэбгъуэтарэ хъуэпсапIэ гуэр 
уигу ибубыдэрэ пшхымэ, Iэмал 
имыIэу ар къохъулIэну къа-
лъытэрт!

Тхыгъэ  кIэщIхэр ЖыIэгъуэхэр

Зи хьэл зыхэплъхьэ
и фащи щыптIэгъащ

ГушыIэ

Зэгуэрым жэмымрэ шы-
дымрэ зэдэхъуакIуэурэ жэмыр 
бгым и щыгум ихьащ.

Ар щилъагъум, шыдыр 
 гъуэгыу хуежьащ:

- Жэмыр бгым щоху! - жиIэу.
- АтIэ сыт уэ абы щхьэкIэ 

ущIэгъыр? - жаIэу щеупщIым:
- Ар иукIмэ, сэ къыдыза-

гъэхыжынущи аращ, - жиIащ 
шыдым.

КЪАРДЭНГЪУЩI  
Зырамыку.

Шыдыр  щIэгъар

Ткаченкэ Андрей и цIэр зе-
зыхьэ СурэтыщI гъуазджэ-
хэмкIэ музейм щагъэлъагъуэ 
 Минводы къалэм и «Бетель-
гейзе» дзэ-хэкупсэ сабий 
художес твеннэ арт-студием и 
гъэсэнхэм я лэжьыгъэхэр. 
Выставкэмрэ концертымрэ 
къы зэрагъэпэщащ дзэ Iуэху 
хэхам щыIэ зауэлIхэм я 
щIыхькIэ.

IУЭХУЩIАПIЭМ и унафэщI, 
художник, егъэджакIуэ, тхы-
дэдж Павловэ Светланэ и          
псалъэм къы хи гъэщащ Нал-
шык къызэ рырагъэблэгъамрэ 
я  гъэ сэнхэм я IэдакъэщIэкIхэр 
ягу зэрыды хьам рэ гуапэ зэра-
щыхъуар.

Студием и гъэсэнхэм я лэ-
жьыгъи 100-м нэблагъэ гъэлъэ-
гъуэныгъэм къашащ. Абыхэм 
щы болъагъу кхъухьлъатэхэр, 
танкхэр, нэгъуэщI дзэ Iэмэп-  
сы мэхэмрэ Iэщэхэмрэ. Сурэт-
хэм ящыщхэр траухуащ дзэ 
Iуэху  хэхам щыIэ зауэлIхэм. 
СурэтыщI ныбжьыщIэхэм я 
лэжьыгъэхэм  мамырыгъэм, 
зэ ныбжьэгъугъэм, зэкъуэтыны-
гъэм,  хэку лъагъуныгъэм  укъы-
хураджэ. КъыжыIапхъэщ, сту-
дием екIуалIэхэм дзэ Iуэху хэ-
хам щыIэ  зауэлIхэр зыхуеину 
хьэп шыпхэр ягъэхьэзырурэ зэ-
рыхуагъашэр.

Музыкэ театрым накъы-
гъэм и 7-м, ТекIуэныгъэ 
Иным и махуэшхуэм и пэ 
къихуэу, пщыхьэщхьэм сы-
хьэт 18-рэ дакъикъэ 30-м 
концерт щитынущ УФ-м 
щIыхь зиIэ и артист, рес-
публикэм исхэр зэрыгуш-
хуэ Ташло Алий. Пшыхьыр 
абы дагъэдэхэнущ рес-
публикэм и уэрэджыIакIуэ, 
къэфакIуэ нэхъыфIхэм. 

Ташло Алий пшыхь да-
хэмкIэ республикэм исхэм 
къыфхуоупсэри, артистым 
и макъ гуакIуэм, классикэ 
уэрэдхэм дихьэххэр абы 
фрагъэблагъэ! 

CурэтыщI ныбжьыщIэхэр утыку къохьэ

«Бетельгейзе» студием екIуа-
лIэхэм зауэм, хэкум теухуа уэ-
рэдхэр жаIащ. Абы ирагъэблэ-
гъащ Налшык балигъыпIэ 
имыувахэм я узыншагъэр щра-
гъэфIакIуэ «Нэмыс»  центрым 
щыIэ ныбжьы щIэ хэр. Студием 
и гъэсэн,  илъэсибгъу хъу  хъы-
джэбз цIыкIум и   Iэдакъэ             
къы щIэкIа лэжьыгъэ центрым 
тыгъэ хуищIащ.  Хабзэ хъуауэ,               

я IэдакъэщIэкIхэмкIэ  сабий      
унэ  хэм,  сыма джэщхэм, дзэ 
частхэм зэ рыхуэупсэри къы хэ-
гъэ щыпхъэу къыдолъы тэ.

- Сабийхэр соущий дэнэ щIы-
пIэ дыкIуэми, я сурэтхэр бы-
сымхэм, хьэщIэхэм тыгъэ хуа-
щIыну, псапэ зыпылъ Iуэху-       
хэм хэтыну. Абы утетмэ, гуапа-
гъэм  къегъэзэж!  -  жеIэ 
Павловэ Светланэ. - ТекIуэны-

гъэ Иным и махуэшхуэ къэб-
лагъэмкIэ сы нывохъуэхъу! Ма-
мырыгъэрэ гуа пагъэрэ фы- 
щы мыщIэну!

КъыжыIапхъэщ, Урысейм и 
 ЛIыхъужь, генерал-майор 
 Шай муратов М. М. и цIэр зе-
зыхьэ  «Бетельгейзе» студиер 
илъэс пщы кIутху и пэкIэ Мин-
воды къалэм къызэрыщызэ-
Iуахар. А зэманым къриубыдэу 

Iуэ хущIапIэм сурэт щIыным  зи 
ныбжьыр илъэситхум щыщIэ-
дзауэ илъэс пщыкIух хъу са-      
бий мини 2-м щIигъу щы-
хуагъэсащ. Хабзэ хъуауэ, абы 
екIуалIэхэм Кавказ Ищхъэрэм 
хыхьэ къалэхэм я лэжьыгъэхэр 
щагъэлъагъуэ, концертхэр щат.

ТЕКIУЖЬ Заретэ.
Сурэтхэр 

КЪАРЕЙ  ЭЛИНЭ трихащ.

Дыдейхэм бжьыпэр яубыд «Сбербанк»-м и Кубокыр дзюдомкIэ 
къэхьыным хуэу нэтIауэ щIыналъэхэм я 
зэхьэ зэхуэ иджыблагъэ Налшык къалэм 
щекIуэкIащ. Абы хэтащ КИФЩI-м и бэ-
накIуэу  200-м щIигъу, къитащ иджыблагъэ 
КъБР-м СпортымкIэ и министерствэм и те-
леграм-каналым.

ЗЭХЬЭЗЭХУЭМ кърикIуахэр зэхалъхьэ-
жа нэужь, командэхэм я зэпеуэм Къэбэр-
дей-Балъкъэрым япэ увыпIэр  къыщи-
хьащ, Осетие Ищхъэрэ - Аланием и бэ-
накIуэ гупыр етIуанэ, Шэшэн Республикэм 
и лIы кIуэхэр ещанэ хъуа хэщ.

Ди щIалэхэм ящыщу щхьэзакъуэ зэпе-
уэхэм, я хьэлъагъ елъытауэ ахэр зыхэта 
гупхэм дыщэ медалхэр къыщахьащ Къуэ-
ныкъуей Идар, Срыкъуэ Ибрэхьим, Къашыр-
гъэ Мухьэ мэд, Мизиев Хьэжмусэ, Гъэунэ Аз-
наур сымэ.

Мэкъуауэ Ансар, Темрокъуэ Идар, Коста-
хов Марат, Къ э нэмэт Къантемыр сымэ 
 етIу -анэ хъуащ. Домбеякъ медалыр къа-
хьащ  Гугъуэт Аслъэн, Къамбий Сэфарбий, 
Тау Инал, Iэпыч Мухьэмэд, Бжий Тамерлан, 
 Невмержицкий  Владислав сымэ.

АЛБЭРДЫКЪУЭ Iэмин.

Щэнхабзэ

Урысейм алыдж-урым бэ нэ-
кIэмкIэ пашэныгъэр къы щы-
хьыным хуэунэтIа зэхьэзэхуэ 
Амур Iус Комсомольск къа-
лэм и спорт комплексым 
иджы благъэ щекIуэкIащ. Абы 
щызэпеуащ къэралым и 
щIыналъэ хэм ящыщу 51-м я 
спортсмен 500-м нэблагъэ, я 
ныбжькIэ илъэс 24-м щIимы-
гъуауэ.

КЪЭБЭРДЕЙ-БАЛЪКЪЭРЫМ 
щы щу зэхьэзэхуэм цIыху куэд 
хэмытами, ди командэр абы 
медалиплIкIэ къыщыхэжа ны-
кIащ. Килограмм 55-рэ зи 
хьэлъагъхэм я деж щыбанэ 
Ульбашев Iэдэм дыщэ медаль 
къихьащ, зэхьэзэхуэм и кIэух 
 зэпеуэм Алтай крайм и   бэ-
накIуэ Конунов Сунер къы три-
дза нэужь. 

ЕтIуанэ дыщэ медалыр рес-
публикэм къыхуихьащ къэра-
лым и командэ къыхэхам хы -
хьэ Гъуэ ныбэ Iэуес. Япэ зэIу-
щIищым Тэрч щIалэм и хьэр-
хуэрэгъухэм зы очко закъуэ 
яри мыту ятекIуэри, адэкIэ Баш-

ки рием и бэнакIуэ лъэщ Са-
идов Басхъан финалым щы-
хуэзэн хуей хъуащ. АрщхьэкIэ, 
щхьэусыгъуэ гуэрхэм къыхэ -
кIыу, абы и ныкъуэкъуэгъур 
утыкум къихьакъым. Апхуэдэ 
щIы кIэкIэ Гъуэныбэм дыщэ 
 медалыр къратащ.

Абыхэм нэмыщI, Аслъэн Али-
хъанрэ (кг 55-рэ) Къазмыхь 
 Сэ лимрэ (кг 63-рэ) Къэбэрдей-
Балъкъэрым и командэм дом-
беякъыу медалитI къыхуахьащ.

ЩIалэхэм я тренерхэр Бел-
гъэрокъуэ Эдуард, Гъуаплъа-
щIэ ТIэхьир, Мырзэкъан Заур 
сы мэщ. 

Зэхьэзэхуэм къыщыхэжаны-
кIахэр хэтынущ Европэмрэ 
 дуней псомрэ алыдж-урым 
 бэ нэ кIэмкIэ пашэныгъэр къы-
щы  хьыным хуэунэтIа зэхьэзэ-
хуэхэм.

ТОМЭКЪУЭ Iэдэм. 

Гъуэныбэ Iэуес зэрылъэщщ

Ташло Алий 
фрегъэблагъэ

Ди газетым и къыкIэлъыкIуэ 
номерыр  къыщыдэкIынур 

накъыгъэм и 3-рщ.

Дызэкъуэту


